
Aalisarnermik piniarnermillu inuussutissarsiutillit inuussutissarsiornerannik 

siuarsaaneq pillugu Inatsisartut inatsisissaattut nr. x, yy-imeersussatut siunnersuut 

 

 

Kapitali 1 

Atuuffia 

 

  § 1.  Inatsisartut inatsisiliaatigut siunertarineqartoq tassavoq aalisarnermik piniarnermillu 

inuussutissarsiutit sunniuteqarluartut unammillersinnaasullu siunissaq ungasinnerusoq 

isigalugu suliffissaqartitsisinnaasut siuasarnissaat suliniutitigut ungasinnerusoq isigalugu 

inooqatigiit ani-ngaasarsiornerannut iluaqutaasinnaasutigut. 

  Imm. 2.  Kapitalini 2-mi 3-milu oqaatigineqartut inuit ingerlatseqatigiilluunniit Kalaallit 

Nunaanni aalisarnermik piniarnermillu ingerlatsisinnaatitaasut inuussutissarsiorneq 

siuarsarniarlugu Naalakkersuisut inuussutissarsiutit siuarsarniarlugit 

taarsigassarsitillugilluunniit tapiiffigisinnaavaat. 

  

Kapitali 2 

Inuussutissarsiutit siuarsarniarlugit taarsigassarsianik tapiissutinillu tunniussisarneq 

 

Ingerlatassatut pilersaarutit, inuussutissarsiutit siuarsarniarlugit 

taarsigassarsisitsiviusinnaasut 

 

  § 2.  Ingerlatassatut pilersaarutinut inuussutissarsiutit siuarsarniarlugit Naalakkersuisut 

taarsigassarsisitsisinnaapput: 

1) Teknikkikkut isumannaatsumik nalilerneqartunut, aamma 

2) maannakkut siunissamiluunniit aningaasatigut akilersinnaasutut nalilerneqartunut, aamma 

3) ingerlatassatut pilersaarutigineqartuni iluanaarutissaattut naatsorsuutigineqartut 

aningaasartuutaajumaartunut naapertuuttutut nalilerneqarpata. 

  

Ingerlatassatut pilersaarutit tapiiffigineqarsinnaasut 

 

  § 3.  Naalakkersuisut pilersaarutinut makkununnga tapiisinnaapput: 

1) Teknikikkut isumannaatsumik nalilerneqartunut, aamma 

2) maannakkut siunissamiluunniit inuiaqatigiit aningaasarsiorneranni akilersinnaasutut 

nalilerneqartunut, aamma  

3) tapiiffigineqartoq periarfissaqarpat imminut napatilernissamut. 

  

Qinnuteqaateqartut, inuussutissarsiutit siuarsarniarlugit taarsigassarsisinnaasut 

  § 4.  Inuussutissarsiutit siuarsarniarlugit taarsigassarsiniartup qinnuteqaataata suliarinerani 

qinnuteqaat ataatsimut isigalugu naliliiffiginiarneqassaaq ilaatigut matuma kinguliini taasat 

uppernarsisinneqarsimappata: 

1) Qinnuteqartoq ingerlatsinikkut aqutsinikkullu pisariaqartinneqartunik piginnaassuseqartoq 

qulakkeerneqarsimalluni ingerlanniakkaminik imminut akilersinnaasumik 

ingerlatsisinnaanera inuussutissarsiutit siuarsarniarlugit taarsigassarsisitsinissami 

piumasarineqartunut naapertuuppata. 

2) Ingerlatsinermi aningaasartuutissatut akiliisinnaassutsimullu naatsorsuusiatigut taku-

neqarsinnaappat taarsigassarsiat utertinniarlugit akilersorneqarsinnaasut. 

3) Qinnuteqartoq nalilinnik pigisaqarnermigut ima ittoq akilersuinissamik pisussaassut-

siminik naammassinnissinnaalluni aningaasanik atukkaminik taarsiisinnaassuseqartumik. 

4) Takuneqarsinnaappat akuersissummik tunineqarnermut, aalisarsinnaanermut 

akuerineqarnermut, aalisagartassinneqarnermut pisortanillu akuersissutinut allanut 

aallartinniakkanullu pisortanit akuersinissamut nalunaarneqarsimasoq inatsit manna malillugu 

inuussutissarsiutinik siuarsaanissamut atatillugu taarsigassarsisitsisoqarsinnaavoq. 

5) Qinnuteqartoq pilersaarutimi naammassinissaanut inuussutissarsiutit siuarsarniarlugit 

taarsigassarsinissamik piumasaqaatigineqartunik pigisaqarpat. 

  Imm. 2.  Imm.1, nr. 3 malillugu naliliineq pissaaq qinnuteqartup qinnuteqarnerup nalaani 

aningaasatigut ingerlanera tunngavigalugu. Pissutsit patsisissallit, taamatuttaaq sillimmasii-

nermik suliat, eqqartuussivimmi sulianik aalajangiinerit il.il. pissutsit naammassereertinnagit 

naliliinermut ilaasinnaanngillat. 

  Imm. 3.  Naliliinissamik tunngavik Naalakkersuisut ilasinnaavaat piumasaralugit 

inuussutissarsiornermut atasumik siusinnerusukkut atorniarnerit Namminersorlutik 

Oqartussanilluunniit tapiissutit paasissutissartaannik tunineqarnissamik nalilerniarlugu 

qinnuteqartup pisussaaffini naammassisimanerai. 

    

Qinnuteqartut tapiiffigineqarsinnaasut 

 

  § 5.  Inuussutissarsiutigalugu nutaamik sanaamik umiatsiaararsiniarnermut Naalakkersuisut 

tapiisinnaapput inuussutissarsiutigalugu umiatsiaararsiassaq tank-eqarpat umiatsiaaqqamut 

atavissumik aammalu sillimaniarnermut atortulimmik, minnerpaamik isikkanik 16-inik 

annerpaamillu isikkanik 19-inik takissuseqarpat aammalu Kalaallit Nunaanni 

inuussutissarsiutigalugu umiatsiaarassatut akuerisaasimappat.  Motor-iata annertussussissaa 

annerpaamik 115 HK-jussaaq. 

  Imm. 2.  Tapiissutit tunniunniunneqartassapput ukiumi qinnuteqarfiusumi 

qinnuteqaatigineqartut tulleriiaariffigineqarnerisigut.  Tulleriiaarinermi 

qinnuteqarfigineqartumi aalisarnerup annertussusiata pingaaruteqarnera isiginiarneqassaaq. 

  Imm. 3.  Inuussutissarsiutigalugu umiatsiaaqqamik pisinermi umiatsiaaqqap pisiarinerani 

akiata 75 %-ianik tapiissuteqartoqarsinnaavoq. Qinnuteqaateqartoq Qaanaap pigisaani, 

Ammassaliup pigisaani Ittoqqortoormiullu pigisaani aalajangersimasumik najugaqarpat 

umiatsiaaqqap pisiarinerani akiata 84 %-ianik tapiissuteqartoqarsinnaavoq. 

  Imm. 4.  Inuussutissarsiutigalugu umiatsiaararsiniarnermi inuussutissarsiutit siuarsarniarlugit 

taarsigassarsisitsisoqarsinnaanngilaq. 

 

  § 6.  Qinnuteqartoq, inuussutissarsiutigalugu nutaamik umiatsiaarartaarniarnermini, § 5 

malillugu imaassaaq: 

1) 18-it 65-illu akornanni ukioqassalluni, aamma 

2) tapiiffigineqarnissamik qinnuteqarnini ukiunik marlunnik sioqqullugu 

inuussutissarsiutigalugu piniartutut aalisartutulluunniit allagartaqartussaalluni 

qinnuteqarnermilu nalaani taamatut allagartaqartussaalluni. 

  

Kapitali 3  

Aalisarnermut piniarnermullu malittarisassat sukumiinerusumik oqaatigalugit 

 

Inuussutissarsiutit siuarsarniarlugit angallatinut aalisariutinut taarsigassarsiat   

inuutissarsiutigalugulu umiatsiaaqqanut tapiineq 

 

  § 7.  Naalakkersuisut inuussutissarsiutit siuarsarniarlugit aalisariutinut 

taarsigassarsisitsisinnaapput matuma kinguliini taaneqartut siunertarineqarpata: 

1) Aalisariut allanngortiteriniarneqarlunilu iluarsaanniarneqarpat. 

2) Pisineq, iluarsaassinerit annertuut motoorinillu taarsiinerit. 

3) Sillimanissamut atortunik pissarsiniartoqarpat. 

4) Teknikkikkut atortunik allanik pissarsiniartoqarpat. 

5) Aalisarnermut atortunik ingerlatsinermilu atortunik taamaaqataannik pissarsiniartoqarpat. 

  Imm. 2.  ”Aalisariut” pineqartoq angallataassaaq 5BRT/8BT qanngerlugu angissusilik. 

  Imm. 3.  Inuussutissarsiutit siuarsarniarlugit taarsigassarsianik aalisariutisiniarnissamut 

qinnuteqaat nalilerniarlugu, imm. 1 malillugu aalisariutip ataatsimut aningaasarsiutaanera 

nalilerniarneqassaaq aalisartup nalinginnaasumik isertitarisinnaasai aallaavigalugit. 

  Imm. 4.  Aalisariutinut qisunnut sisannullu ukiut 30-it sinnerlugit pisoqaassusilinnut 

inuussusissarsiutit siuarsarniarlugit taarsigassarsisitsisoqarsinnaanngilaq, aamma 

aalisariutinut glasfiber-iusunut ukiut 20-it sinnerlugit pisoqaassusilinnut 

taarsigassarsisitsisoqarsinnaanngilartaaq. 

  Imm. 5.  Qinnuteqartoq angallammut ataatsimut taamaallaat inuussutissarsiut 

siuarsarniarlugu taarsigassarsisitsisoqarsinnaavoq. Tamanna atuupportaaq inuk taanna 

ingerlatseqatigiiffinnik ilivitsumik ilaannakuusumilluunniit arlalinnik piginnittuuppat.  

 

  § 8.  Qinnuteqartup aalisariup sillimmaserneqarsimanissaa pisussaaffigivaa 

sillimmasiisimanermullu uppernarsaat Aalisarnermut, Piniarnermut Nunalerinermullu 



 

 

 

 

 

6 

 
 

Naalakkersuisoqarfimmut nassiullugu.  Aammattaaq ukiut tamaasa ukiup sisamararterutaata 

siulliup ingerlanerani sillimmateqarneq pillugu uppernarsaatit nassiunneqartassapput.  

Naalakkersuisut sillimmasersimanermik pisussaaffik taanna naammassineqarsimanngippat 

inuussutissarsiutit siuarsarniarlugit taarsigassarsisitsinertik taamaatitissavaat imaluunniit 

tapiissutit utertinneqarnissaat piumasaralugu. 

 

  § 9.  § 5 malillugu tapiissutigineqartut inummut qinnuteqartumut siusinnerpaamik ukiut 

aqqaneq marluk qaangiunnerini tunniuteqqinneqarsinnaapput. Tassalu qinnuteqaateqartoq 

malittarisassat siusinnerusukkut atuuttut malillugit umiatsiaaqqamik pisinissamut 

Naalakkersuisunit taarsigassarsilluniluunniit tapiiffigineqarsimaguni, umiatsiaaqqamik 

inuussutissarsiummik nutaamik pisinissamut akuerineqarsinnaavoq pissarsinermi kingorna 

ukiut aqqaneq marluk aatsaat qaangiuppata.  

 

  § 10.  Inuussutissarsiutigalugu umiatsiaaraq Naalakkersuisunit inatsit manna malillugu 

siusinnerusukkulluunniit malittarisassat malillugit taarsigassarsilluni 

tapiiffigineqarluniluunniit pisiarineqarsimasoq umiiarnikkut, tamakkiisumik ajoqusivinnikkut 

allatulluunniit sillimmasiissutitigut matussusigassamik pisoqarneratigut annaaneqarpat, § 9 

soqutinagu inuussutissarsiutigalugu nutaamik umiatsiaararsiniarnissamut 

tapiissuteqartoqarsinnaavoq: 

1) Umiatsiaaraq annaaneqartoq naapertuuttumik sillimmasigaasimappat, aamma 

2) sillimmasiinermut taarsiissutit tamakkerlutik umiatsiaaqqamik nutaamik pisinermut 

atorneqarpata.   

  Imm. 2.  Imm. 1 nr. 2 naammassineqarsimanngippat Naalakkersuisut inuussutissarsiutit 

siuarsarniarlugit taarsigassarsiat tamaatitinneqarnissaannik imaluunniit tapiissutit 

utertinneqarnissaannik aalajangiisinnaapput.   

  Imm. 3.  §§ 3, 5 aamma 6 malillugit piumasaqaatit aalajangiinermilu tunngaviit 

atorneqassapputtaaq. 

  

Inuussutissarsiutigalugu umiatsiaaqqamut tapiissutit utertillugit akilerneqarnerat 

 

  § 11.  Inuussutissarsiutigalugu umiatsiaaqqamik nutaamik pisinermut tapiissutit utertillugit 

akilerneqarnissaat Naalakkersuisut piumasarisinnaavaat imaattoqarsimappat: 

1) Tapiissuteqarfigineqartoq ukiuni tulleriinni marlunni inuussutissarsiutigalugu piniartutut 

aalisartutulluunniit nalunaarsugaasimanngippat. 

2) Nalilerneqarpat tapiissuteqarfigineqartup qaammatini kingullerni aqqaneq marlunni 

inuussutissarsiutigalugu umiatsiaaraq pingaarnertut isertitaminut atorsimanngikkaa. 

3) Pisiarineqarsimasut, § 5, imm. 1 malillugu, allamut tunineqarsimappata tapiissutit tigune-

ranniit ukiut arfinillit qaangiutsinnagit. 

4) Pisiarineqarsimasut, § 5, imm. 1 malillugu, qularnaveeqqusiunneqarsimappata. 

5) Tapiissuteqarfigineqartup Naalakkersuisunit, § 23, imm. 3 malillugu, piumaffigineqarluni 

inuussutissarsiutigalugu umiatsiaaqqap ingerlannerani qaammatini aqqaneq marlunni qaa-

ngiuttuni nioqqutissiassanik tunisanut uppernarsaat nassiussimanngippagu, 

6) sillimmasersimanissamik piumasaqaatit naammassineqarsimanngippata aamma 

sillimmasiisimanermi isumaqatigiissutaasut sumiginnarneqarsimappata, tak. § 8, imaluunniit 

7) tapiinissamut piumasarisat atugassarititaasullu allakkut qaangiinnarneqarsimappata. 

 

  § 12.  Ukiunut aqqaneq marlunnut tapiissutit aningaasartaat nalikillineqartassapput ukiut 

tamaasa aqqaneq marlorarterummik.  

  Imm. 2.  Tapiissutip utertinneqarnerani, § 11 malillugu, utertitsinissamik piumasaqaat 

naatsorsorneqassaaq tapiissutit tiguneranniit ukiup nutaap aallartinneranit aqqaneq 

marlorarterummik ikiliartuaartillugit.  

 

Kapitali 4 

Inuussutissarsiutit siuarsarniarlugit taarsigassarsinermut atugassarititaasut 

 

Taarsigassarsiat ikilisarnerat 

 

  § 13.  Inuussutissarsiutit siuarsarniarlugit taarsigassarsiat utertinniarlugit 

akilersorneqarsinnaapput aalajangersimasumik annertussusilinnik akuttoqatigiiaakkanik 

ernialersukkanillu. 

  Imm. 2.  Naalakkersuisut inuussutissarsiutit siuarsarniarlugit taarsigassarsiat ikilisinniarlugit 

inuussutissarsiutit siuarsarniarlugit taarsigassarsianut tapiissuteqarsinnaapput.  Ernianut 

tapiisoqarsinnaanngilaq.  Inuussutissarsiutit siuarsarniarlugit taarsigassarsianut 

tapiissutaasinnaapput naafferaartumik akilersuutit 35 %-rii tikillugit. 

  Imm. 3.  Naalakkersuisut tapiissutissat amerlassusissaat aalajangissavaat taarsigassarsianut 

piffissaq akilersuiffiusoq najoqqutaralugu.  

  Imm. 4.  Naalakkersuisut inuussutissarsiutit siuarsarniarlugit taarsigassarsianut 

ikilisaatissanut tapiissutit amerlassusissaat atugassarititaasullu allat pillugit malittarisassat 

aalajangersarsinnaavaat. 

 

Nammineq aningaasaliissutit 

   

  § 14.  Naalakkersuisut inuussutissarsiutit siuarsarniarlugit taamaallaat 

taarsigassarsisitsisinnaapput qinnuteqartoq nammineq aningaasaliissuteqassasoq 

piumasaqaatigalugu. 

  Imm. 2.  Nammineq aningaasaliissutit pisiap akiata minnerpaamik 10       %-erissavai 

Naalakkersuisunullu akilerneqareersimassallutik inuussutissarsiutit siuarsarniarlugit 

taarsigassarsiat akiliutigineqalersinnagit.  

  Imm. 3.  § 7, imm. 1 malillugu inuussutissarsiutit siuarsarniarlugit taarsigassarsisitsinermi 

nammineq aningaasaliissutit ilaqarsinnaapput pigisanik nalilinnik pissarsiariniakkap tamarmi 

nalinganut ilaasunik. 

  Imm. 4.  Naalakkersuisut nammineq aningaasaliissutip annertussusiata allinissaanik 

malittarisassaliorsinnaapput.  

 

Piffissaq akilersuiffiusussaq 

 

  § 15.  Inuussutissarsiutit siuarsarniarlugit taarsigassarsianik piffissaq akilersuiffiusussaq, 

takuuk § 7, imm. 1, sivisunerpaamik ukiunut tallimanut aalajangersarneqarpoq. Taamaattorli 

§ 7-mi imm.1-imi nr. 1 aamma 2 malillugit taarsigassarsianik piffissaq akilersuiffiusussaq 

ukiunut qulinut aalajangersarneqarsinnaavoq angallammik sanaqqiineq iluarsaassinerlu 

kiisalu motoorimik pissarsineq taarsiinerlu annertuujusimappata. 

  

Qularnaveeqqusiineq 

 

  § 16.  Inuussutissarsiutit siuarsarniarlugit taarsigassarsiat aalisariummi inuussutissarsiut 

siuarsarniarlugu taarsigassarsiaqarfiusimasumi qularnaveeqquserneqartassapput. 

Qularnaveeqqut sapinngisamik pitsaanerpaamik prioriteteqartinneqassaaq. 

  Imm. 2.  Inuussutissarsiutit siuarsarniarlugit taarsigassarsiat sapinngisamik pitsaanerpaamik 

qularnaveeqquserneqarsimassapput, pigisami nalilimmi inuussutissarsiutit siuarsarniarlugit 

taarsigassarsisitsiviusumiluunniit qularnaveeqqusiinikkut. 

 

Inuussutissarsiutit siuarsarniarlugit taarsigassarsisitsinermi atugassarititaasut 

 

  § 17.  Inuussutissarsiutit siuarsarniarlugit taarsigassarsianut ernialiussat naafferartumillu 

akilersuutit Naalakkersuisunit aalajangersaavigineqartassapput. Tulleriiaakkamik 

angeqqatigiissaakkanik taarsigassarsiat tunniunneqarsinnaapput. 

  Imm. 2.  Naalakkersuisut piumasarisinnaavaat inuussutissarsiutit siuarsarniarlugit 

taarsigassarsiat tamarmik utertinneqassasut ima pisoqarpat: Erniaat ikilisaallunilu 

akiliutaasartut piffissaq eqqorlugu akilerneqanngippata imaluunniit inuussutissarsiutit 

siuarsarniarlugit taarsigassarsinermut atatillugu piumasareqqaakkat sumiginnarneqarpata. 

  Imm. 3.  Taarsigassarsianik akilersuineq piffissaq eqqorlugu pisarsimassaaq ulloq aki-

leeqquneqarnermik kingorna kingusinnerpaamik ullut 30-t qaangiunneranni 

akilerneqarsimagunik. Tamatuminnga kingusinnerusukkut akiliineq pisimappat aningaasat 

taarsigassarsiarineqarsimasut utertinniarneqalissapput taarsigassarsisimasup allakkatigut 

piumaffigineqarnermi tusarlerneqarnermiluunniit kingorna ullut arfineq marluk 

qaangiutsinnagit erniat naafferartumillu akilersuutit akilersimanngippagit. 

  Imm. 4.  Naalakkersuisut taarsigassarsisup piffissami aalajangersimasumi akiliinissaa ukiut 

marluk tikillugit kinguartissinnaavaat imaattoqarsimappat: 

1) Inuussutissarsiutit siuarsarniarlugit taarsigassarsiat tamarmiusut nalingisa qularna-

veeqqusiussap nalingata 60 %-iat sinnerlugu annertussuseqartoq nalilerneqarpat, aamma  

2) isumaqartoqarpat akiliisinnaanngikkallarneq sivikitsuinnaasoq.  

  Imm. 5.  Taarsigassarsiallip imm. 4 malillugu akilersuinermik kinguartitsinerup 

kingornatigut piffissami aalajangersimasumi akiligassanik akilersuinini aallarteqqippagu, 

piffissaq akilersuiffiusussaq piffissat aalajangersimasut kinguartitsivigineqarsimasut 

amerlaqataannik sivitsorneqassaaq.  

  Imm. 6.  Ukiunit marlunnit amerlanerusunik akilersuinissamik sivitsuisinnaanermik 

Naalakkersuisut akuersisinnaapput immikkut ittunik pisoqartillugu.  

 

Ernialersuinerup unitsinneqarnera akiitsunillu appartitsineq 

 

  § 18.  Taarsigassarsiat ernialersorneqarnerat unitsinneqassaaq taarsigassarsiat sumiginnar-

neqarsimanerannik pissuteqartumik Naalakkersuisut taarsigassarsisitsineq taamaatitippassuk. 

  Imm. 2.  Taarsigassarsiat taamaatitinneqarpata, akiitsut ikilisarnissaannut Naalakkersuisut 

ukiumoortumik tapiissuteqartarsinnaapput, aningaasat qaammatit aqqaneq marluk kingulliit 

ingerlanerani taarsigassarsialimmit akilerneqarsimasut amerlaqataannik. 

  

Isumakkeerinninneq 

 

  § 19.  Inatsit manna imaluunniit inuussutissarsiutinut tapersiisarneq pillugu malittarisassat 

siusinnerusukkut atuuttut malillugit taarsigassarsiat ukiup qaammatisiuteqarfiusup naaneranit 

ukiut tallimat ingerlareerpata Naalakkersuisut akiligassat ilaat 

isumakkeerinnissutigisinnaavaat. Akiligassat 150.000 kruuninit ikinninngorlugit 

isumakkeerinnissutigineqarsinnaanngillat.  

  Imm. 2.  Inuussutissarsiornermut siuarsaaneq pillugu taarsigassarsianut taamaallaat 

isumakkeerinnittoqarsinnaavoq naatsorsuutigineqarpat taarsigassarsiallip akiligassat 

tamakkerlugit ukiuni qaninnerni tamakkiisumik utertillugit akilersinnaanngippagit. 

  Imm. 3.  Taarsigassarsiallip imm. 2 malillugu akiliisinnaassuseqarnera ukua tunngavigalugit 

nalilerneqassaaq: 

1) Akiitsut amerlassusiat. 

2) Taarsigassarsisup inoqutaasalu aningaasaateqassusiat. 

3) Taarsigassarsisup inoqutaasalu maannakkut isertitaat siunissamilu isertitassaat. 

4) Taarsigassarsiallip ukiui. 

  Imm. 4.  Naalakkersuisut imm. 1 soqutiginagu akiligassat sinneri tamaasaluunniit ukiut qulit 

qaangiunneranni isumakkeerinnissutigisinnaavaat, tamatumanili tunngaviussaaq 

taarsigassarsialik akiliisinnaassuserigunakkani naapertorlugu annertussusilimmik 

akiligassanik akilersuisimappat.  

  Imm. 5.  Taamaallaat inuit isumakkeerinniffigineqarsinnaapput. 

  

  § 20.  Taarsigassarsisoq 60-inik ukioqalereersimappat imaluunniit utoqqalinersiaqarpat, 

aamma qularnaveeqqusiissutit Namminersorlutik Oqartussat tigunerisa, umiunerup, 

imaluunniit qularnaveeqqusiissutit allanik pissuteqartumik taarsigassarsialimmit 

pigineqarunnaarsimappata Naalakkersuisut taarsigassarsiaq tamaat 

isumakkeerinnissutigisinnaavaat. 

  Imm. 2.  Imm. 1 tunngavigalugu isumakkeerinninnerup kingunerissavaa 

taarsigassarsisimasup ataavartumik aalisartutut/piniartutut inuutissarsiorunnaarnissaa. 

 

Taarsigassarsianik allanngortitsineq 

 

  § 21.  Naalakkersuisut una inatsit malillugu imaluunniit inuussutissarsiutinut 

tapersiisarnermut maleruagassat siusinnerusut tunngavigalugit inuussutissarsiutit 

siuarsarniarlugit taarsigassarsiaareersut taarsigassarsianut nutaanut allanngortissinnaavaat 

piffissami aalajangersimasumi akilersuiffissaq pigisap nalillip taarsigassarsiarititanut 

tunngasup piunissaa sinneruttutut naatsorsuutigineqartoq sinnernagu, imaassimappat 

1) inuussutissarsiutit siuarsarniarlugit taarsigassarsiaareersut ukiut tallimat sinnerlugit 

ingerlareersimappata, aamma 

2) nalilerneqarpat taarsigassarsiallip tamatuma kingornatigut inuussutissarsiutit 

siuarsarniarlugit taarsigassarsiat nutaat utertillugit akilersornissaat sapissanngikkaa. 

  

Akiligassallit nikinnerat 

 

  § 22.  Taarsigassarsiallip inatsit manna imaluunniit inuussutissarsiutinut tapersiisarneq 

pillugu malittarisassat siusinnerusukkut atuuttut malillugit taarsigassarsisimasup 

taarsigassarsiniartumut nutaamut taarsigassarsiaminik tunniussisinnaanera Naalakkersuisut 

akuerisinnaavaat, taarsigassarsiniartup nutaap pigisat nalillit taarsigassarsiaritinnerinut 

tunngaviusut tiguppagit taarsigassarsiaqalersullu nutaap inuussutissarsiutit siuarsarniarlugit 

taarsigassarsisinnaassaguni piumasaqaataasut naammassisimappagittaaq. 

  

Inuussutissarsiutit siuarsarniarlugit taarsigassarsianik tapiissutinillu utertitsilluni akiliineq 

 

  § 23.  §§ 11 aamma 17, imm. 2 malillugit inuussutissarsiutit siuarsarniarlugit 

taarsigassarsisitsineq taamaatinniarlugu Naalakkersuisut aalajangiisinnaapput, inuit 

ingerlatseqatigiiffiilluunniit tunngavissaqanngitsumik peqqussut manna iluaqutigalugu 

taarsigassarsianik tapiissutinilluunniit pisimappata. 

  Imm. 2.  §§ 11 aamma 17, imm. 2 malillugit inuit ingerlatseqatigiiffiillu inuussutissarsiutit 

siuarsarniarlugit taarsigassarsisitaasimasut tapiiffigineqarsimasulluunniit aningaasatigut 

ingerlanermik allanngornerinik pingaaruteqartunik Naalakkersuisunut nalunaaruteqarnissamik 

pisussaaffeqarput. Naalakkersuisut pineqartut taakku piumasaqarfigisinnaavaat 

aningaasaqarnerminnut tunngasunik uppernarsaatinik tuneqqullutik. 

  Imm. 3.  Naalakkersuisut inuk umiatsiaararsiniarnermut tapiiffigineqarsimasoq 

piumasaqarfigisinnaavaa qaammatini ingerlareersuni aqqaneq marlunni umiatsiaaqqamik 

pisami tuniniarnerinut uppernarsaatinik nasseqqullutik. 

  

Kapitali 5 

Ataatsimut aalajangersakkat 

 

  § 24.  Naalakkersuisut inatsisartut inatsisaata allaffissornikkut aqunneqarnera pillugu 

malittarisassanik erseqqinnerusunik aalajangersaasinnaapput, taamatuttaaq makku pillugit 

malittarisassaliorsinnaallutik: 

1) Inuussutissarsiutit suut ingerlatassatullu pilersaarutit suut inuussutissarsiutit 

siuarsarniarlugit taarsigassarsisitsivigineqarsinnaasut. 

2) Nunap ilaani sumiiffiit sorliit Naalakkersuisut inuussutissarsiutit siuarsarniarlugit 

taarsigassarsisitsiffigisassaneraat. 

3) Inuussutissarsiutit siuarsarniarlugit taarsigassarsiat ikilisarnerinut tapiissutinik aalaja-

ngersaasarnerit. 

4) Ilinniartitaanermut, aningaasaqarnermut teknikkimullu tunngatillugu qinnuteqaateqartunut 

ingerlatassatullu pilersaarutinut piumasaqaatit. 

6) Inatsisip allaffissornikkut aqunneqarnera, tassani aamma kommunit peqataanerat. 

  

Atulersitsineq 

 

  § 25.  Inatsisartut inatsisaat manna atuutilerpoq 1. januar 2013. 

  Imm. 2.  Peqatigitillugu Aalisarnermik piniarnermillu inuussutissarsiutillit 

inuussutissarsiornerannik siuarsaaneq pillugu Inatsiartut Peqqussutaat nr. 10, 20. november 

2006-imeersoq atorunnaarsinneqarpoq. 

  Imm. 3.  Namminersornerullutik Oqartussat nalunaarutaat nr. 12 12. december 1984-

imeersoq inuussutissarsiutinik tapiinermut tunngasoq ataannassaaq Inatsisartut inatsisaat 

manna naapertorlugu nalunaarummik taarserneqarserluni. 

  Imm. 4.  Piumasarisat inatsisartut peqqussutaat nr. 4, 20. november 1984 

inuussutissarsiutinut tapersiisarneq malillugu, Inatsisartut peqqussutaat nr. 10 12. november 

2001 aalisarnermut, piniarnermut nunalerinermullu tapersiisarnernut tunngasoq aamma 

Aalisarnermik piniarnermillu inuussutissarsiutillit inuussutissarsiornerannik siuarsaaneq 

pillugu Inatsisartut Peqqussutaat nr. 10, 20. november 2006-imeersoq malillugu suli atasut 

allaffissornikkut aqunneqartuarallassapput atukkiinerit pineranni aalajangersakkat atuuttut 

najoqqutaralugit. 

 

 

 

Namminersorlutik Oqartussat, ulloq xx. qaammat 2012 

 

 

 

Kuupik Kleist 

Siunnersuummut oqaaseqaatit 


 


Oqaaseqaatit nalinginnaasut 


 


1. Aallaqqaasiut: 


Aalisarnermik piniarniarnermillu inuussutissarsiutit inuussutissarsiornerannik siuarsaaneq 


pillugu Inatsisartut peqqussutaat nr. 10, 20. november 2006-imeersumi aalajangersakkat 


atuuttut kingusinnerusukkullu allannguutai aalajangersagaapput. Inatsisissatut siunersuutip 


uuma peqqussut taanna taarsissavaa. 


 


Inatsisissap aallaavimmini allannguutai annertunngillat. Inatsimmik nutaamik sanasoqarnera 


piumasarineqartunik tunuliaquteqarpoq, piumasarineqartut kingunerimmassuk peqqussutit 


allanngortinneqarnerini peqqussusiortoqarsinnaajunnaarnera. 


 


Siunnersuut aallaaveqarpoq peqqussumi 2006-iminngaannersumi, taassumalu allannguutaani 


2007-imeersuni 2008-meersunilu. Taakku saniatigut siunnersuutigineqarpoq 60-


ileereersimanerup kingorna akiitsunik isumakkeerfigineqarsinnaanerup eqquteqqinneqarnis-


saa, aamma aalisariummik piginnittup inuussutissarsiutit siuarsarniarlugit taarsigassarsissagu-


ni sillimateqarsimanissaa. Allannguutit allat aaqqiinerupput allallu annikitsut piumasari-


neqartut kinguneraannik allanngortitaallutik. 


 


2. Siunnersuutip immikkoortui pingaarnerit 


Inuussutissarsiutinut aalisarnermut piniarnermullu ukiorpassuarni assigiinngitsunik ikiorsee-


riaaseqartoqarsimavoq. Ullumikkut Kalaallit Nunaat aalisarnermi suliffissuaqarfissuuvoq an-


nertuumik imminut napatittumik taamaattumillu qangatut ikiorserneqarnissamik pisariaqarti-


tsiviunngitsumik. Siunnersuummi siunertaavoq ingammik piniarnermi, aalisarnerninilu 


ajornaannerusuni inuussutissarsiutitigut ikiorserneqarnissamik periarfissiisarnerup attatiin-


narneqarnissaa, minnerunngitsumik piffiit inuussutissarsiutit taaneqartut avataatigut suliffis-


saqarfiunngitsut eqqarsaatigalugit. Siunnersuummi suli siunertarineqarpoq tamanna pissasoq 


inuussutissarsiutini tapiissuteqarfigisaasuni akilersinnaassuseq siammasissoq pingaarnertullu 


suliffissaqartitsiniarnerup siuarsarneqarnissaa tunngavigiuarlugit.  


 


Aallaaviatigut inuussutissarsiummut tapiisarneq isigalugu unammillernermut innarlersaataa-


sussaavoq taamalu inuussutissarsiornermut naammassisaqarfiulluartumut unammillerluarsin-


naasumullu paarlangassalluni. Inuussutissarsiutit siuarsarniarlugit aaqqissuussinerup aal-


laqqaataaniilli siunertaraa inuussutissarsiorneq naammassisaqarfiulluarlunilu unammillerlu-


arsinnaasoq ungasinnerusoq isigalugu suliffissaqartitsiniarnermut attuumassuserneqarpat 


kissaatigineqarpoq, taamaalilluni suliassaqartitsiniarnikkut ungasinnerusoq isigalugu sunni-


utaasoq ima ittoq anguneqassasoq inuussutissarsiorneq tapiissutitigut tunniussatigut innarler-

neqarsimassanani. Uani pineqartumi tapiisarneq taamaallaat suliniutinik aallartisaatitut atuu-


tissasoq kingornalu imminut ingerlatilerneranik kinguneqarluni. 


 


Aaqqissuusseqqinnermi uani pilersaarutavoq sammisami uani naleqqussaanerit inatsisini assi-


giinngitsuniittut iluarsaanneqassasut, taamaalilluni inatsisit allat suliniutillu sammisamut 


tunngasut ataqatigiissaarluarneqarnissaat qulakkeerneqassalluni. 


 


Siunnersuummi 60-ileereersimanerup kingorna akiitsunik isumakkeerfigineqarsinnaanerup 


periarfissaanissaata eqquteqqinneqarnissaa siunnersuutigineqarpoq. Tamatuma tunuliaqutigaa 


ilisimaneqarmat aalisartut utoqqalisut arlaqartut akiligassaqarmata, ukiumik akiitsumillu an-


nertussusaat pissutigalugit akiitsuminnik akilersuinissaminnut ajornartorsiortunik. Amerlane-


rit akiitsuminnut matussutissanik pigisaminnik nalilinnik tunisisinnaanissaminnik 


pigisaqanngillat. Naalakkersuisut siunnersuutikkut kissaatigaat inuit taakku inuussutissarsi-


utiminnik ataqqinartumik qimatsinissaat. 


 


Aalisariutip sillimmasersimanissamik pisussaaffeqarnerup eqquteqqinneqarnissaanik siun-


nersuutip tunuliaqutigaa misilittagarineqarmat arlallit aalisariutiminnik sillimmasersi-


masannginnerat. Sillimmasersimannginnerup kingunerisinnaavaa aalisariutip annaaneqarnera-


ta kingorna akiligassamik akiliisinnaajunnarnissaq. 


 


3. Pisortanut aningaasatigut allaffissornikkullu sunniutissai 


Maleruagassat atuuttut malillugit inuussutissarsiutit siuarsarniarlugit tapersiisarnernut anin-


gaasanut inatsimmi aningaasaliisoqartareerpoq. 


 


Maleruagassanut atuuttunut allannguutip kingunerissavaa aalisartut 60-it sinnerlugit ukiullit 


21-it akiitsumik isumakkeerfigineqarnissaannut qinnuteqarsinnaanngortussaammata. Tamar-


millu isumakkeerfigineqarnissamik qinnuteqassagaluarpata 10 mio. kr.-it missaanik naleqas-


saaq. 


 


Ukiuni tulliuttuni tallimani suli aalisartut 23-it maleruagassat nutaat malillugit akiitsuminnik 


isumakkeerfigineqarnissaminnut qinnuteqarsinnaassapput. Tamanna annerpaamik 14 mio. kr.-


it missaanik naleqassaaq. 


 


Massakkut pisortat akiliisitsiniartarfiiniipput 64 mio. kr. missaat. Akiitsullit 80 %-iisa missaat 


aalisartuupput 60-it sinnerlugit ukiullit. Imaappoq inatsit allanngortinneqarpat 51,2 mio. kr.-it 


missaat akiliisitsiniartarfinniittut isumakkeerinnissutigineqarsinnaapput. Tassani inuit 40-t 


missaat pineqarput. 

Inaarutaasumik qanoq annertutigisumik qaqugulu isumakkeerinnittoqarsinnaaneranut 


apeqqutaassaaq aalisartut qanoq amerlatigisut inuussutissarsiutiminnik taamaatitserusussa-


nersut. Imaappoq pensionernikkut imaluunniit inuussutissarsiutinut allanut nuunnermikkut. 


Tamatuma tunuliaqutigaa akiitsunik isumakkeerinninnerup kingunerissagaa pineqartup inuus-


sutissarsiumminik aninissaa. Aningaasatigut kingunissaa taamaalilluni eqqortumik aalaja-


ngeruminaappoq. 


 


Pinngitsoorani sillimmaserneqarsimanissaq pisortanut toqqaannartumik allaffissornikkut 


aningaasatigullu kinguneqarnavianngilaq. Taamaattoq kingunerissavaa pisortat taarsigassarsi-


sitsinerminni taarsersuisitsisarnertik pitsaanerusumik qulakkiissammassuk. 


 


4. Inuussutissarsiortunut aningaasatigut allaffissornikkullu sunniutissai 


Siunnersuut nalilerneqarpoq inuussutissarsiortunut aningaasatigut aalisartunut 60-it sinner-


lugit ukiulinnut iluaqutaassasoq. Qanoq annertutiginissaanut apeqqutaassaaq inuit ataasiak-


kaat akiligassaat qanoq atsiginersoq. Taamaammat aalajangeruminaappoq inuit ataasiakkaat 


qanoq annertutigisumik pisinnaanersut. 


 


Sillimasernissamik pisussaaffeqarnissap kingunerissavaa aalisartoq sillimmammut akiliisari-


aqassammat. Aalisartut ataasiakkaat qanoq akiliitigissanersut nikerassaaq, aalisariutip angis-


susaa, pisoqaassusaa il. il. tunngaviussammata. Nalilerneqarporli aningaasatigut kinguneri-


umaagaa annikitsuinnarmik isumaqassasoq, inuussutissarsiummi akileraarnermi ilanngaa-


taasartut ilaa matussusersinnaassammassuk. 


 


5. Avatangiisinut, pinngortitamut inuttaasullu peqqinnissaannut sunniutissaai 


Nalilerneqarpoq siunnersuut avatangiisinut pinngortitamullu sunniuteqassanngitsoq. 


 


6. Innuttaasunut sunniutissaa  


Siunnersuut taamaallaat inuuttaasunut aalisartuusunut aalisartuusimasunut piniartunut pini-


artuusimasunullu sunniuteqassaaq. Akiitsunik isumakkerininneq ajunngitsumik sunniuteqas-


saaq, kisianni inuutaasunut ataasiakkaanut qanoq annertutigissanersoq oqaatigiuminaappoq, 


akiitsorineqartut annertussusaat apeqqutaasussaammat. 


 


7. Sunniutit allat pingaaruteqartut 


Nalilerneqarpoq siunnersuut pingaaruteqartunik allanik sunniuteqassanngitsoq. 


 


8. Pisortanik kattuffinnillu il.il. tusarniaaneq: 


Siunnersuut tusarniutigineqarpoq Kalaallit Nunaanni Kommuneqarfiit Kattuffiannut 


(KANUKOKA), Sulinermik Inuussutissarsiuteqartut Kattuffiannut (SIK), Kalaallit Nunaanni 


Sulisitsisut peqatigiiffiannut (GA), Nunaqavissut Sulisitsisut Kattuffiannut (NUSUKA), Ka-

laallit Nunaanni Aalisartut Piniartullu Kattuffiannut (KNAPK), Inuussutissarsiornermut sulif-


feqarnermullu Naalakkersuisoqarfimmut, Peqqissutsimut Naalakkersuisoqarfimmut, Nunamut 


namminermut Avatangiisinullu Naalakkersuisoqarfimmut, Aatsitassanut Ikummatissanullu 


pisortaqarfimmut, Aningaasaqarnermut Naalakkersuisoqarfimmut, IF Forsikring-imut Codan 


Forsikring-imullu. Tusarniaaneq piffissami 6. juni 2012 11. juli 2012 ilanngullugu ingerlavoq. 


 


Tusarniaaneq sapaatit akunnerini tallimani ingerlanneqarpoq.  


Tusarniummut akissuteqarput Aatsitassanut Ikummatissanullu Pisortaqarfik, Unammil-


leqatigiinnermut Nakkutilliisoqarfik, Sulisitsisut, SIK, Kommuneqarfik Sermersooq, Qaasu-


itsup Kommunia, Aningaasaqarnermut Naalakkersuisoqarfik, Naalakkersuisut Siulittaasoqar-


fiat, Inuussutissarsiornermut Suliffeqarnermullu Naalakkersuisoqarfik aamma KNAPK. 


 


KNAPK-p siunnersuut tapersersorpaa. § 5 imm. 1 § 5 imm. 4-imullu oqaasertaasunut tunnga-


sut oqaaseqarfiginerisa saniatigut akissuteqartoq allamik oqaaseqaateqanngilaq. Naalak-


kersuisoqarfik pissutissaqanngilaq § 5-imi oqaasertarineqartut allanngortissallugit. 


 


SIK-p siunnersuut tapersersorpaa. Taassuma saniatigut akissuteqartoq oqaaseqarpoq inuussu-


tissarsiutit siuarsarniarlugit taarsigassarsisut pisussaaffilerneqassasut nunamut tulaassisarnis-


saminnik. Naalakkersuisoqarfiup oqaaseqaat tamanna sunniuteqartinngilaa, taamaallaat i-


nuussutissarsiutit siuarsarniarlugit taarsigassarsiat angallatinut minnerusunut tunniunneqar-


tarmata, angallatillu tamakku angalammi tunisassiorneq ajormata, nunamullu tunisisarlutik. 


 


Aatsitassanut Ikummatissanullu Pisortaqarfik § 2-mut oqaaseqaateqarput. Naalakkersuisoqar-


fik pissutissaqanngilaq § 2-mi oqaasertat allanngortissallugit. 


 


Unammilleqatigiinnermut Nakkutilliisoqarfiup akissummini isumakuluutigaat siunnersuutip § 


2-ata piareersarneqarnerani taamaallat nalinginnaasumik najoqqutassiinera, taamaalilluni in-


gerlatsivik annertuumik nalilersuinissaminut periarfissaqalissammat. Taamaammat Nakkutil-


liisoqarfiup kajumissaarutigaa qinnuteqartumut piumasaqaatinik ersarissunik paasissutissallu 


qanoq oqimaalutarneqarnissaannut najoqqutassanik sanasoqassasoq, Naalakkersuisoqarfiup 


tassunga atatillugu eqqaassavaa inatsisip atuutilinnginnerani ilitsersuummik sanasoqassasoq 


pilersaarutigimmagu. 


  


Aammattaaq Unammilleqatigiinnermut Nakkutilliisoqarfiup § 18 imm. 2, § 19 aamma § 20-


imi oqaasertat isumakulunnartoqartippaat, Nakkutilliisoqarfik isumaqarmat aalajangersakkat 


kingunerissagaat pisortat tapiisariaqalernerat, taamaalilluni unammilleqatigiinneq innarler-


neqassalluni. Tusarniummut akissuteqartut naggataasigut oqaatigaat isumaqatigiissutaasut 


niueqatigiinneq tunngavigalugu isumaqatigiissutaanngimmata, taamaalillutillu niueqatigiin-


nermi aningaasarsioriaatsimi aningaasaliisarnermut tunngavigineqartartunut akerliulluni. 

Taamaattoq akissuteqartup erseqqissaatigaa unammilleqatigiinnermut inatsisip § 12-ia inatsi-


sitigut tunngaveqartumik tapiisarnermut atuutinngitsoq, taamaalilluni Nakkutilliisoqarfiup 


piumasarisinnaanngikkaa siunnersuut tunngavigalugu taarsigassarsiarititanik unititsinissaq 


imaluunnit tapiissutisianik utertitsinissaq. Oqaaseqaatit taakku inatsisinut atuuttunut tunngas-


suteqarmata, siunnersuummut naleqqussaatigineqanngillat. Oqaaseqaatigineqartut aalisarner-


mik naleqqussaanermi naliliinermik ilanngunneqarumarput. 


 


Sulisitsisut akissumminni oqaaseqaatigaat peqatigiiffik isumaqarmat aalisarneq nammineerlu-


ni ingerlassinnaasoq, tapiissutinillu tunngaveqassanngitsoq. Tamanna aalisarnermik 


naleqqussaanermik nalilersuinermi ilanngunneqarumaarpoq. Tamatuma saniatigut oqaatsinut 


tunngasunik uparuagaqarput. Oqaatsinut tunngasut tusarniaaffigisamit uparuaatigineqartut 


ilanngunneqarput. 


 


Kommuneqarfik Sermersuup 60-leereernermi akiitsunik isumakkeerinniffigineqarsinnaaner-


mut siunnersuut tapersersorpaat. Tamatuma saniatigut kommunip kaammattuutigaa nammi-


neq akiligassami pigisap nalilersorneqarnissaanut najoqqutassanik sanasoqassasoq. Najoqqu-


tassaq ilitsersuummi ilanngunneqassaaq, tak. Unammilleqatigiinnermut Nakkutilliisoqarfiup 


akissutaa pillugu immikkoortoq. 


 


Qaasuitsup Kommuniata akissumminni siunnersuutigaat inuussutissarsiutit siuarsarniarlugit 


aningaasaliissutit amerlisariaqartut, taamaalilluni aalisartut amerlanerit taperneqarsinnaanias-


sammata. Akissutigineqartut siunnersuummut allannguinngillat. 


 


Naalakkersuisut siulittaasuata Naalakkersuisoqarfiata, Inuussutissarsiornermut Naalak-


kersuisoqarfiup Aningaasaqarnermullu Naalakkersuisoqarfiup akissumminni oqaatigaat ta-


piisarneq tamaat isigalugu allannguisoqartariaqartoq. Soorlu qulaani allanneqartoq, tamanna 


allannguinissaq 2013-imi upernaakkut aallartissasoq pilersaarutigineqarpoq. Naalak-


kersuisoqarfiit sillimmasiinissamik piumasaqaateqartalernissaq tapersersorpaat, aamma 60-


inik ukioqalereersimanermi akiitsut isumakkeerinnissutaasinnaanerisa eqquteqqinneqarnissaa 


tapersersorlugu. 


 


Naalakkersuisut siulittaasuata Naalakkersuisoqarfiata nalinginnaasumik oqaaseqaatini kap 3 


immikkoortut tallimaanni oqaaseqaatit aalisartut/piniartut inuussutissarsiumminnik 


taamaatitsinissaat oqaaseqaateqarfigaat. Inatsisip oqaasertaani ersissimanngillat. Oqaaseqaatit 


siunnersuutip § 20-ianut iluarsiissutigineqarput. 


 


Aningaasaqarnermut Naalakkersuisoqarfiup aalajangersakkat arlaqartut oqaaseqarfigaat. 


Oqaaseqaatit taakku assersuutigalugu inuussutissarsiutit siuarsarniarlugit taarsigassarsisitsine-


rmi/tapiissuteqarnermi aalisarnerup iluani nammassinnaasat ajorseriannginnissaasa sillimaffi-

gineqarnissaanut tunngapput, aammalu oqaaseqaatini Naalakkersuisut § 24 tunngavigalugu 


nalunaarusiorsinnaanermut periarfissat atornissaanut oqaaseqaatini allassimasoqarnissaanik 


tunngassuteqarlutik. Oqaatigineqartut siunnersuummi aaqqissuunneqarput. 


 


Inuussutissarsiornermut Sulisoqarnermullu Naalakkersuisoqarfiup aalajangersakkanut ataa-


siakkaanut oqaaseqarput. Oqaaseqaatit taakku taamaallaat siunnersuummi allannguutaasus-


saanngitsunut tunngassuteqarput. Aalisarnermut, Piniarnermut Nunalerinermullu Naalak-


kersuisoqarfik oqaaseqaatigineqartut tunngavigalugit siunnersuummut allannguinissaminnut 


pissutissaqarsimanngillat. 

Peqqussutissamut siunnersuummi aalajangersakkanut ataasiakkaanut oqaaseqaatit 


 


§ 1-imut. 


 


Imm. 1-imut 2-mullu 


Siunnersuummi taamaallaat pineqarpoq inuussutissarsiutit siuarsarniarlugit taarsigassarsi-


sitsisarneq imaluunnit tapiissuteqarneq, uani pineqarani inuussutissarsiutinik assigiinngitsunik 


ingerlataqarsinnaanermut periarfissanik killilersimaarinninnissamut malittarisassiuineq. I-


nuussutissarsiutinik ingerlataqarnermut periarfissaqarnermik killilersimaarinninneq taamaalil-


luni malittarisassatigut allatigut aalajangersarneqarpoq. 


 


Siunertatut aalajangersakkap peqqussummi 2006-imeersumi siunertaq ingerlateqqippaa. Tas-


sani oqaaseqaataasut innersuussutigineqarput. Allanngortitsinerup aallaaviatigut kinguneraa 


pingaartinneqarmat inuussutissarsiutit siammasissut imminnut nammattut ineriartortinneqar-


nissaat, taamaattoq pingaarnerutinneqarluni suliffissaqartitsiniarnerup siuarsarneqarnissaa.  


Taavali erseqqissaasilaartariaqarpoq inuussutissarsiornerup siuarsarneqarnissaanut peqqussu-


siakkut pineqanngimmata ingerlatat maanna imminut atatittutut oqaatigineqarsinnaasut. 


Taamaalilluni aamma inooqatigiit aallaavigalugit isiginneriaaseq uuttuutigineqartassaaq inuit 


suliaqartuarnissaat pingaartinneqarnerusariaqarluni sulinatik pilersuinnarnissaannit. Taamalu 


naliliinerup ilagisariaqarpaa aningaasat inooqatigiit aningaasarsiorneranni iluaqutaasumik 


suleqataatinneqarnissaat. 


 


Inatsisartut inatsisaat manna malillugu aningaasartuutigineqartut nunatta karsianit aningaasa-


liiffigineqartarput, aningaasaliissutillu sinaakkutassaat ukiut tamaasa aningaasanut inatsimmi 


aalajangerneqartarlutik. 


 


§ 2-mut. 


 


Siunnersuutip § 2-ani allaaserineqarput ingerlatassatut pilersaarummut piumasaasut nalingin-


naasut. 


 


”Ingerlatassatut pilersaarut”-mik taasaq qinnuteqartup inuussutissarsiorneq siuarsarniarlugu 


taarsigassarsiniarnermini sunik ingerlataqarniarnerminut ataatsimut allaaserinninneranut 


taaguutitut. Ingerlatassatut qinnuteqarnermut tunuleaqutaasut siunertaasa nassuiaataattut. 


 


Aalajangersakkami taaneqarput piumasaqaatit assigiinngitsut, inuussutissarsiutit siuarsarniar-


lugit taarsigassarsinissamik qinnuteqartoq akuerineqarsinnaanersoq aalajangiisoqartinnagu 


Naalakkersuisut naatsorsuutigisassaat. Nr.1-imit 3-mut najoqqutassatut taaneqartut oqaatigi-

niarpaat pineqartuni ataasiakkaani missingersuilluni naliliisarnissaq. Najoqqutassatut tassani 


taagorneqartut tamarmik nammassineqarsimassapput. 


 


Nr.1-imut. 


Teknikkikkut imminut illersorsinnaasumik pineqarput sukkulluunniit ingerlatamut pikkoris-


suseqavilluni ingerlatsisinnaanerit, aalisarneruppat piniarneruppalluunniit. Inatsisini atuuttuni 


tamanna takussutissaqanngippat pineqartut ataasiakkaat tamarmik immikkut nalilerneqartas-


sapput. 


 


Nr. 2-mut 


Iluarsaanernut il.il. inuussutissarsiutinik siuarsaanermut atatillugu aalisariutinut ingerlanneqa-


reersunut taarsigassarsinissamut qinnuteqaatip suliarinerani akiliutaareersut amerlassusii aala-


jangiisooqataassapput tunngaviit nr. 2-mi taaneqartut iluanni pilersaarut aningaasatigut ata-


sinnaanersoq nalilerniartillugu. 


 


”Ungasinnerusoq isigalugu”-mik oqalunnermi innersuussutigineqarpoq, inuussutissarsiutit 


siuarsarniarlugit taarsigassarsisitsisoqarsinnaaneranik naliliiniarnermi pilersaarutip aningaasa-


liiffigineqarnerani piffissarititaasup aallaavigineqarnissaa. Taamaalilluni pilersaarutip maanna 


”ungasinnerusorluunniit isigalugu” aningaasatigut imminut akilersinnaanera naliliifigineqas-


saaq pilersaarutip suuneranik, isertitsissutigisinnaasaanik taarsigassarsiallu utertinniarlugit 


akilersorneqarnissaata sivisussusissaa najoqqutaralugit. 


 


Nr. 3-mut. 


Nr. 3-mi erseqqissarneqarpoq pilersaarummut aningaasartuutaajumaartut iluanaarutaasinnaa-


jumaartunut naammaginartumik naleqqunnersut. Taamaalilluni pingaarluinnartumik tunng-


avissaqarpoq takuneqarsinnaassalluni taarsigassarsinissamik pilersaarut ima isertitsissutaasas-


sasoq atorniarnermut isumaqatigiissut malillugu ingerlasinnaanersoq. 


 


§ 3-mut 


 


Siunnersuutip § 3-ani nalinginnaasumik suliniutinut piumasaqaatit nassuiarneqarput. 


”Suliniut”-mmi pineqarpoq taaguut ataatsimoortoq, qinnuteqartup tapiissummik qinnuteqar-


nermini nassuiaatissaa. Tassunga ilanngullugu nassuiaatigineqassalluni qinnuteqaammut 


tunngaviusut suliassat sumik siunertarineqarnersut. 


 


Aalajangersakkami aalajangiinissami tunngavissat oqaatigineqarput, Naalakkersuisut tapiis-


sutinik qinnuteqaatit aalajangiiffiginnginnerini maluginiagassaat. Aalajangiinissami tun-


ngavissat 1-3-mi allassimasut kinguneraat ataasiakkaat tamarmik missiliuinikkut naliler-


sorneqartassammata. Aalajangiinissamut tunngavissat tamarmik naammassineqarsimassapput. 

Nr. 1 


Teknikikkut illersorneqarsinnaasumik oqarneq isumaqarpoq aalisarnermut piniarnermullu 


pikkorissuseqavilluni sukkulluunniit ingerlatsisinnaassuseqarnissaq. Tamanna inatsisini atuut-


tuni takussaanngippat suliami pineqartumi missingersuilluni nalilerneqartariaqartassaaq. 


 


Nr. 2 


Nr. 2-kkut taarsigassarsineq tapiinerlu erseqqissumik immikkoortinniarneqarput. Taarsigas-


sarsiat akilersorneqartussaapput. Tapiissutit akilersorneqartussiaanngillat. Taamaattumik ta-


piissutit inooqatigiit aningaasarsiornerannut iluaqutaasussatut nalilerniartariaqarput. Illersor-


sinnaassusermik oqarneq isumaqarpoq tapiissuteqarnissaq inooqatigiit aningaasarsiornerannik 


naliliinermik nalilerneqartariaqartoq. 


 


Nr. 3 


Tapiinissamut atatillugu aamma pilersaarutip aningaasatigut inissisimanera nalilerniarneqar-


tassaaq. Tamatumani naliliinermi uppernarsaasiinermilu piumasarisat taarsigassarsisitsinermi 


piumasarisanit annikinnerupput. Tamatumani aalajangiisuunerunissaq tassa tapiissuteqarnik-


kut qinnuteqartoq ilaqutaalu qanoq imminnut pilersorluartigisinnaanersut ikiorneqaannaratik. 


Tapiissutit akilersorneqannginnissaannik aallaavik taarsigassarsinissamut atatillugu § 4-mi 


uppernarsaatissiinissamik piumasarisamik ilaqanngilaq. Taamaakkaluaq allaganngorlugu nas-


suiartariaqarpoq tapiinikkut qinnuteqartoq ilaqutaalu imminnut napatissinnaasut. 


 


§ 4-mut. 


 


Imm. 1-imut 


Nr. 1 


Suliamut tunngatillugu piginnaasaqarnermut uppernarsaatit makkuusinnaapput umiartorsin-


naanermut uppernarsaat, ilinniarsimanermik uppernarsaat imaluunniit kommunimi inuussutis-


sarsiornermi siunnersortip oqaaseqaataa, inuussutissarsiutit siuarsarniarlugit taarsigassarsinia-


rluni qinnuteqartup sullivimmik akilersinnaasumik ingerlatsisinnaaneranik uppernarsaasoq.  


 


Ingerlatseqatigiiffiit ”sulianut piginnaasaasa” nalilerniarnerini misissorneqassaaq inger-


latseqatigiiffiit sulisoqarnersut ingerlatseqatigiiffimmik akilersinnaasumik ingerlatsisin-


naasunik. Sulisut assersuutigalugu kukkunersiuisuusinnaapput, siunnersuisutut inger-


latseqatigiiffimmi sulisut. 


 


Nr. 2 


Qinnuteqaammut ilanngunneqassaaq ingerlatsinermut akiliisinnaassutsimullu missingersuusi-

aq, taassumalu takutinniartussaavaa qanoq ililluni taarsigassarsiat akilersorneqarnissaat pisas-


sanersoq. 


 


Naatsorsuusiani takuneqarsinnaassaaq isertitassat aningaasartuutissallu suut naatsorsuutigi-


neqarnersut. Takussutissaq nassiunneqassaaq tassani takuneqarsinnaassalluni isertitsinerit 


aningaasartuuteqarnerillu qaqugu pissanersut. Ingerlatsinermut akiliisinnaassutsimullu mis-


singersuusiat missingersuusianullu tunngaviit ima immikkuualuttuliarineqarsimassapput pi-


lersaarutip aningaasaqarnera nalilerneq ajornassanani.  


 


Nr. 3 


Siunnersuutigineqarpoq inuussutissarsiutit siuarsarniarlugit taarsigassarsianik qinnuteqartup 


qinnuteqaatimi nassiunneranut ilanngussimassagai pigisamigut aningaasaatigut naleqassutsi-


mik takussutissat tamarmiusut.  


 


Tamatumani siunertaavoq Naalakkersuisut qinnuteqartup aningaasatigut inissisimaneranik 


tamakkiisumik paasiniaanissaat. Taamaalilluni aamma Naalakersuisut periarfissinneqarput 


qinnuteqartup siusinnerusukkut Namminersorlutik Oqartussanit tapiiffigineqarnerminik atuk-


kerneqarnerminillu utertitsisinnaassusianik naliliisinnaanermut. 


 


Nr. 4 


Erseqqissarneqarpoq inuussutissarsiutit siuarsarniarlugit taarsigassarsinerit akuerineqarsin-


naasut taamaallaat pisortanit akuersissutit pisariaqartut kisimik piumasarippassuk inuussutis-


sarsiutit siuarsarniarlugit taarsigassarsisitsisoqassasoq. Taakku aalisakkanik pisassinneqarsi-


manermik aalisarnissamullu akuersissutaasinnaallutik. 


 


Nr. 5 


Piumasarisanik allanik taasaqarnikkut isumagineqartut tassa inatsisinit allanut pi-


umasarisaqarneq imaluunniit pilersaarummut pineqartumut aalajangersimasumik piumasaqaa-


taasut. 


 


Imm. 2-mut. 


Qinnuteqaat sillimmasiisimanermik attuumassuteqartunik aalajangiisoqaqqaarnissaanik 


eqqartuussivimmi sulianik assigisaanilluunniit imaqarpat, suliat tamakku naammassineqarsi-


matinnagit, naammassineqarsimanngitsut tamakku naliliinermi ilaatinneqassanngillat. Aala-


jangersakkap taassuma siunertaa tassa qalleqqissarneqassasoq qinnuteqartup qinnuteqarnermi 


nalaani uppernarsaasersukkamik aningaasatigut inissisimanera aallaaviussasoq siunissamilu 


atuukkumaartut taaneqartut pissutsinut maanna atugaanut kakkersuunneqassanngitsut. 

Imm. 3-mut 


Qinnuteqartoq Namminersornerullutik Oqartussanit inuussutissarsiutinut tunngasunik taar-


sigassarsisimappat tapiiffigineqarsimalluniluunniit Naalakkersuisut naliliiffigisinnaavaat qin-


nuteqartup taamatut siornatigut pineqarsimanermini pisussaaffini eqqortissimanerai. Tamanna 


§ 4, imm. 3-mut atatillugu periarfissiivoq Naalakkersuisut piumasarisinnaammassuk ilisima-


titsissutigeqqullugu qinnuteqartoq Namminersornerullutik Oqartussanit siusinnerusukkut inu-


ussutissarsiornermut attuumassuteqartumik aningaasanik taarsigassarsisimanersoq. 


 


§ 5-imut. 


 


Imm. 1-imut 


Aalajangersakkakkut siunertarineqarpoq inuussutissarsiutigalugu umiatsiaarartaartornissap 


iluaqusernissaa inuussutissarsiutigalugu Kalaallit Nunaanni umiatsiaaraqarnermi qaquguk-


kulluunniit teknikkikkut piumasarineqartut minnerpaaffissaannut naleqquttumik piukkun-


nannginnerusunik pissarsinermut taarsiullugu. 


 


Nr. 3 malillugu Naalakkersuisut inuussutissarsiutigalugu umiatsiaaqqamut sanarlaamut tapiis-


suteqarsinnaanngillat umiatsiaaqqap sumut atortussaanera akuersissutigineqarsimatinnagu. 


Umiatsiaaraq Søfartsstyrelsemit typetut akuerineqarsimassaaq allamilluunniit akuersisartutut 


ilisimaneqartumit akuerineqarsimassalluni. Akuersissut piumasarineqarpat Namminersorlutik 


Oqartussat inuussutissarsiornermut tapiisarnermut immikkoortortaqarfimmut takutinneqarsi-


massaaq. 


 


Umiatsiaaraliortartoq aamma suliami akuerineqarnissaanik pissarsisinnaavoq Naalakkersuisut 


tamatuminnga qinnuteqarfigalugit Naalakkersuisullu aalajangissavaat umiatsiaaqqap teknik-


kikkut piumasarisat minnerpaaffissaat naammassisimanerai. 


 


Maleruagassami ilanngunneqassaaq aquuteralak annerpaamik 115 HK-iussasoq. Tassunga 


tunngaviuvoq aquuteralak taassuminnga sakkortunerusoq umiatsiaaqqamut annertuallaalis-


sammat. 


 


Imm. 2-mut 


Tapiissutinik tunniussisarnermi suleriaaseq imaappoq taperneqarnissamik qinnuteqaatit ukiup 


aningaasaliiffiusumi qaammatit siulliit pingasut iluanni ataatsimut suliarineqartarlutik. Tama-


tuma kingorna inatsimmi innimigisassat malillugit tulleriiaarisoqassaaq. 


 


Tapiissutinik tunniusinerup kinguneraa tulleriiarisariaqarneq. Ileqquusoq malillugu piniar-


nermik inuussutissarsiutillit tapiissutinik tunisinermi salliunneqartarput. Umiatsiaaqqanut 

tapit eqqarsaatigalugit, inuussutissarsiutigalugu umiatsiaaqqanut siullertut aalisarnermut ator-


neqartussanut tapiisoqarsinnaavoq piffinni aalisarsinnaasusermik ulikkaaruffiusimanngitsuni.  


Tulleriiaarinermi nalilersorneqassapputtaaq inuiaqatigiinni aningaasarsiorneq eqqiluisaarner-


lu. Taamaalilluni piniarnermik ingerlatsinermi tamatumanilu nerisassaatinik eqqiluitsuutitsi-


nissamik piumasarisat sukkulluunniit eqquutitinneqarsimassapput. Ilanngullugu tapiineq tul-


luarsarsimassaaq suliniutinut piniartuunermik aalisartuunermillu sapinngisamik nammineq 


napatissinnaasunut. 


 


Imm. 3-mut 


Aalajangersakkap maliinnarpaa aalisarnermik piniarnemillu inuussutissarsiutillit inuussutis-


sarsiornerannik siuarsaaneq pillugu peqqussut maanna atuuttoq. Tapiissutissat annertussusis-


saat taaneqareersunit 75 % aamma 84 % -init annertunerussanngillat. 


 


Qaanaap, Ammassallip Ittoqqortoormiullu kommuunini isertitaqartarnermut allaninngarnit 


periarfissalunnerunera pissutigalugu taakkununnga tapiissut 84 %-iutinneqarpoq allani 75 %-


iusoq. Piffinni pineqartuni tapiissutip annertuneruneranut pissutaavoq taakku immikkut it-


tumik piniarnermik aalisarnermillu isertitaminnik tunaartaqarneruneranik, tassunga ilaalluni 


piffinni pineqartuni misilittagaammat isertitaqarsinnaanerup annikinnerunera. 


 


Imm. 4-mut 


Qalleqqissarneqassaaq § 5 tapiissutit tunniunneqarnerinnaannut sammimmat. Aalajangersa-


gaq manna malillugu ataatsikkut tapiissuteqarlunilu inuussutissarsiut siuarsarneqarnissaannut 


atatillugu taarsigassarsisitsisoqarsinnaanngilaq. Aalajangersagaq manna Naalakkersuisut 


ilanngussimavaat inuussutissarsiutigalugu umiatsiaaqqamut Naalakkersuisut ilivitsumik ani-


ngaasaleeqataajumanngimmata. Taamaalilluni aningaasaliinerup sinnera qinnuteqartumit 


namminermit isumagineqassalluni. 


 


§ 6-imut. 


 


Nr. 1-imut. 


Ukioqassutsimut piumasaqaatit qinnuteqarnermi naammassineqarsimassapput. Peqqussummi 


2006-imeersumi ukioqassutsimut piumasaqaatit 60-iniit 65-imut allanngortinneqarput. Tama-


tumunnga tunngavigineqarpoq inuussutissarsiutigalugu umiatsiaaqqamut tapiinermi ukioqas-


sutsip nalinginnaasumik pensionernissamut ukiunut killiliussanut naleqqussarneqarnera. 


Taamaalilluni siunnersuut periarfissiivoq inuussutissarsiutigalugu umiatsiaarartaarniarnermi 


piniartunut pensioningajalersunut, allat inuussutissarsiorsinnaasut naligalugit, qinnuteqarsin-


naanissaannut. 

Inuussutissarsiutigalugu umiatsiaaraq naatsorsuutigineqarpoq ukiuni aqqaneq marlunni ator-


sinnaasoq. Pensionernermi umiatsiaaraq suli ukiuni arlalinni atorsinnaasimappat, taava 


Naalakkersuisut tapiissutigineqartut ilaat utertinneqaqqullugit piumasarisinnaavaat. 


 


Nr. 2-mut 


Aalajangersagaq 2006-imi ikkunneqarpoq. Allagarserneqarsimanissamut tunngatillugu 


oqaatigineqassaaq taakkunani allagarserneqarnissamut piumasaqaataasartut malinneqarmata. 


 


§ 7-imut 


 


Imm. 1-imut 


Siunertaasoq tassa inuussutissarsiornermik siuarsaanissamut atatillugu taarsigassarsisoqarsin-


naassasoq aalisariutinik sanaqqiinermut iluarsaassinermullu annertunerusunillu pissarsiniar-


nernut soorlu motoorinut, sillimaniarnermi atortunut aalisarnermilu atortunut atugassanik. 


Tamatuma saniatigut taarsigassarsineq ajornassanngilaq ingerlatsinermi atortunik pisariaqar-


tunik pissarsiniarnermi teknikkikkullu ikkussuinernut. Nalinginnaasumik aserfallatsaaliineq 


iluarsaassinerlu tamatumani pineqanngillat. 


 


Aalajangersakkakkut periarfissiineqarpoq aalisariutip nutarternissaanut, aalisariutip imminut 


napatissinnaanera unammillersinnaaneralu pitsaanerulersinneqarlutik. Pitsannguallaatit as-


sersuutigalugu tassaasinnaapput aalisarnermi qajassuussinerusunik atortunik, ikkussuinernil-


luunniit orsussamut sipaarutaasinnaasunik pissarsinerit. Unammillersinnaaneq pitsaaneruler-


sinneqarsinnaavoq suliniutitigut aningaasartuutinik ikilisitsinertigut imaluunniit pisat ataatsi-


mut naleqarnerulernerisigut. 


 


Imm. 2-mut 


Inuussutissarsiummi nalinginnaasumik taaguutigineqartartunut maleruagassaq malinnaavoq. 


Pingaaruteqarpoq paasissallugu angallat aalisariutaanersoq angallataannaanersorluunniit, pis-


sutigalugu tamanna assersuutigalugu atortunik pisiniarnermi taarsigassarsisinnaanermut isu-


maqarmat. 


 


Imm. 3-mut 


Inuussutissarsiutit siuarsarniarlugit taarsigassarsineqarsinnaanngilaq Naalakkersuisut nali-


liippata qinnuteqartup aalisartutut pissusissamisoortumik aningaasarsiornini attassin-


naanngikkaa. 


 


Nalinginnaasumik isertitaqarneq isumaqarpoq, aalisariutip suunerata, aalisarnerup piffimmi 


aalajangersimasumilu suussusaa isigalugit agguaqatigiissillugu isertinneqarsinnaasutut naat-


sorsuutigineqarsinnaasut. Aalajangersakkami pingaartinneqarpoq siuliniutinut pilersaarummi 

aningaasarsiornerup ataatsimut nalilerneqarnissaa. Uani isiginiarneqassaaq pilersaarutip ilua-


naaruteqarsinnaanera ima annertutigisinnaanersoq, taarsigassarsiat akilersorneqarsinnaallutik 


aammalu pilersaarummi aningaasartuutigineqartunut tamarmiusunut naammaginartutut isu-


maqarnarlutik. § 2-mi qinnuteqaatip nalilerniarneqarnerani atorneqassaaq. 


 


Imm. 4-mut 


Aalajangersakkami aalisariutip qisuuguni sisaaguniluunniit ukiut 30-it atuunnissaanut, glasfi-


ber-illu ukiut 20-it atuunnissannut tunngaviuvoq naatsorsuutigineqarmat taama sivisutigisu-


mik atorsinnaanissaat. Aalajangersagaq siusinnerusukkut suleriaaserineqarsimavoq, inatsisi-


mili allattorneqarsimanani. Tamanna taamaalilluni naqqinneqarpoq. 


 


Imm. 5-mut 


Qinnuteqartoq pineqartoq, inuuguni ingerlatseqatigiiffiuguniluunniit inuussutissarsiutit si-


uarsarniarlugit taarsigassarsisinnaasoq taamaallaat aalisariummut ataatsimut nunalerinermil-


luunniit ingerlatsiffimmut ataatsimut. Tamatumunnga pissutaavoq immikkoortortamut tas-


sunga aningaasaliissutit killeqarnerat, tapersiinerlu qangarnit annerusumik kissaatigineqarmat 


tamanik suliffissaqartitsiniarneq salliutinneqassasoq.  


 


Aalajangersakkami pineqarput taamaallat inuussutissarsiutit siuarsarniarlugit taarsigassarsi-


sitsisarneq. 


 


§ 8-mut. 


 


Maleruagassamut tunngaviuvoq Naalakkersuisoqarfimmi ilisimaneqalermat aalisartut ar-


laqartut aalisariutertik sillimmasertarsimanngikkaat. Tamatuma kinguneraa aalisartoq nammi-


neerluni isersitsivimminik annaasaqarsinnaammat aalisariutini ajutuussagaluarpat. Tamatu-


mattaaq kingunerissavaa taarsigassarsiaq tamakkerluni taarserneqarsinnaajunnaarnissaata na-


lorninartorsiutaalernissaa.  


 


Innuussutissarsiutit siuarsarniarlugit taasigassarsisimasup/tapiissutisisimasup sillimmaser-


neqarsimanermik ingerlatsiinnarnera qulakkeerniarlugu ukiut tamaasa sillimmatip nu-


tarneqarsimaneranik uppernarsaat nassiunneqartassaaq. 


 


§ 9-mut. 


 


Aalajangersagaq pingaarneq unaavoq taamaallaat ukiut aqqaneq marluk qaangiukkaangata 


inuussutissarsiutigalugu umiatsiaaqqamut nutaamut pisinissamut tapiisoqaqqissinnaassasoq. 


Tamatumunnga patsisaavoq tapiissutisisup aserfallatsaaliilluarnissamut kajumissaarnissaa 


angallallu sillimmaserneqarsimassasoq.  

Umiatsiaaqqamik piffissaq tunniussivissaq pisinermut isumaqatigiissuteqarnermullu malittari-


sassat nalinginnaasut malillugit aalajangerneqassaaq. Ukiut aqqaneq marluk pineqarput 


inatsimmi ilaasut eqqarsaatigalugit umiatsiaaqqallu nutaajunerminit qanoq sivisutigisumik 


atalluarsinnaasutut naatsorsuutigineqarnera eqqarsaatigalugu. 


 


§ 10-mut. 


 


Imm. 1-imut 


Umiatsiaaraq siunertamisut atorsinnaajunnaarsimappat, umiusoqarneratigut imaluunniit alla-


mik pisoqarsimatillugu, umiatsiaaqqamillu sillimmasiisoqarsimatillugu, tapiissutinut 


imaluunniit maleruagassat siusinnerusukkut atuuttut tunngavigalugit taarsigassarsianut tapiis-


sutinullu maleruagassaasunut § 9-mi allassimasunut una maleruagassaq allatut iliuuseqarne-


ruvoq. Tamatumani siunertaavoq umiatsiaaqqamik piginnittup ikiornissaa umiatsiaaqqani 


sillimmasersimasoq assuarineqaatigisinnaanngisaminik nalaataqarsimammat. 


 


Nr. 1 


Tulluartumik/pissusissamisoortumik sillimmasersimaneq isumaqarpoq inuussutissarsiuti-


galugu umiatsiaaqqap nalinginnaasumik naammaginartumillu sillimmasersimanera, tamanna 


inatsisissatut siunnersuutip § 8-ni piumasaqaataavoq. 


 


Nr. 2 


Piumasaqaataavoq sillimmasiinermut taarsiissutissaq akilerneqassasoq. ”Tamaat akiler-


neqarsimassaaq” isumaqarpoq atortunut umiatsiaaqqamut attuumassuteqanngitsunut ator-


neqarsinnaanngitsut. Taamaalilluni aalisartup kissaatigiguniuk umiatsiaaqqamik mikinermik 


atortorissaarnermilli pisisinnaanngorpoq. Taamaammat piumasaqaataanngilaq qinnuteqaam-


mini siullermi umiatsiaaqqap tapiiffigineqarnissamik akuersissutigineqarsimasup asserluin-


naanik pisissalluni. Naalakkersuisullu sillimasiinermut taarsiissutinik pinissamut periarfis-


saqassasut. 


 


Imm. 2-mut. 


Sillimmaserneqarsimanermik taarsiiffiginneq allamut atorneqarsimappat, soorlu inuussutissa-


nut, sunngiffimmi atugassanut imaluunniit sulinngiffeqarnermut, taava Naalakkersuisut aala-


jangersinnaapput inuussutissarsiutit siuarsarniarlugit taarsigassarsiat imaluunniit tapiissutit 


utertinneqassasut. Imaappoq Naalakkersuisut pisussaaffeqanngillat taamaaliussallutik. 


Taamaattoq allaffissornermi assigiimmik sullississussaatitaanerup kingunerissavaa malittari-


sassaq taanna pingaarneq malinneqassasoq. 


 


Imm. 3-mut 

Taartissamik umiatsiaararsinermi tassungalu atatillugu tapiinermi nalinginnaasumik tapiisar-


nermi §§ 3, 5 aamma 6 – imi aalajangersakkat atuutissapput. 


 


§ 11-mut. 


 


Naalakkersuisut periarfissaqarput § 11 malillugu tapiissutit utertinneqaqqussallugit, kisianni 


tapiissutit utertinneqaqqullugit pisussaaffeqaratik aalajangersakkani taaneqartuni. 


 


Akiitsut tapiissutilluunniit inatsit manna malillugu pilersimasut pisortanut akiitsut akilersinni-


arneqartarnerat pinaveersaartinneqarnissaallu pillugit Inatsisartut inatsisaanni maleruagassat 


malillugit akiliisitsiniussutigineqassapput. 


 


Nr. 1-imut. 


Siunnersuutigineqarpoq immikkuualuttunik malittarisassaliorneqassasoq tapiissutit utertin-


neqaratarsinnaanerannut atasunik kissaataammat atornerluinissaq pinaveersaarneqassasoq. Nr. 


1-p nassataraa tapiiffigineqartoq inuussutissarsiutigalugu piniartutut aalisartutulluunniit nalu-


naarsorsimajunnnaarsimappat tapiissutisinissamut piumasarineqaqqaartut tammarsimassasut 


tapiissutinik utertitseqqusinissaq piumasarineqarsinnaalluni. Taamaakkaluaq isiginiarneqas-


saaq qinnuteqarsimasoq qanoq sivisutigisumik inuussutissarsiutigalugu piniartuulluniluunniit 


aalisartuusimanersoq tapiissutinik pinermi kingorna. Ilanngullugu naatsorsuutigisassanut 


ilaavoq qinnuteqarsimasup nutaamik suliffeqalersimanera ilinnialersimaneraluunniit. Tamak-


ku pineqartillugit sallaatsumik naliliinissaq pisariaqassaaq qinnuteqarsimasoq pinia-


rtutut/aalisartutut ingerlaniinnaqqunagu. 


 


Nr. 2-mut. 


Aalajangersagaq ima paasineqassaaq tapiissutisisimasoq inuussutissarsiutigalugu umi-


atsiaaqqaminik akissarsiuteqarnerusutut isigineqanngitsoq Naalakkersuisut piumasarisinnaa-


vaat tapiissutit utertinneqassasut. Naliliineq aallaaveqassaaq ukiumut nalunaarsuutinik pisallu 


nalunaarsorneqarnerannilluunniit. Pisat allanngorarsimanerat isiginiarneqassaaq. 


 


Nr. 3 aamma 4-mut 


Aalajangersagaq ilanngunneqarpoq inuussutissarsiutigalugu umiatsiaaqqap sanioqqutitsilluni 


aningaasanik atorniarnermut tunngavigineqarnissaa pinaveersimatinniarlugu taamalu tapisi-


simasup aningaasarsiornera taamaalilluni oqimaalleqqunagu kiisalu tapiissutit Naalakkersuis-


uneersut aningaasaqarnikkut iluanaarniutiginiaqqunagit. 


 


Nr. 5-mut 


Tapiissutinik pisimasoq pisaminik tunisaminut uppernarsaatinik nassiussisanngippat aalaja-

ngersakkakkut Naalakkersuisut periarfissaqarput tapiissutit utertinneqaqqullugit, § 23, imm. 3 


tassungalu oqaaseqaatit malillugit. 


 


Nr. 6-mut 


Naalakkersuisut tapiissutit uterteqqusinnaavaat Naalakkersuisut piumasarisaattut qin-


nuteqartup tapiinissamut piumasarisat qaangiinnarsimappagit qinnuteqartulluunniit pi-


umasarisat eqquutitissimanngippagit. 


 


§ 12-imut. 


 


Imm. 1-imut 


Aalajangersagaq imaqarpoq tapiissutit ikilisarneqassasut ukiut 12-it ingerlaneranni pinerit 


tamaasa 1/12-mik, tapiissutit tuniunneqarnerannit. 


 


Imm. 2-mut 


Ukioq aallartinneqartoq isumaqarpoq qaammatisiutit malillugit ukioq. Tapiissutit tigunerat 


isumaqarpoq ulloq tapiissummik tunniussiffiusoq. 


 


Assersuut: Tapiissutit inussaanut tunniunneqarput 30.juni 2006. 11. januar 2011 utertitsinis-


samik piumasaqaat naatsorsorneqassaaq tapiissut tunniunneqarsimasoq 6/12-nik gangerlugu.  


 


§ 13-imut. 


 


Imm. 1-mut 


2006-imi inuussutissarsiutit siuarsarniarlugit taarsigassarsisitsisoqartalertussaanera aalajaner-


neqarmat tunuliaqutaavoq allaffissornermi oqilissaassinissaq taarsersuinissamullu ka-


jumissaanissaq. Peqqussummi 2006-imeersumi § 21-mut oqaaseqaatit innersuussutigineqar-


put. Aaqqissuussineq nutaaq naammaginarsimavoq, maannakkuugallartillugulu al-


lanngortitsinissamut pissutissaqanngilaq. 


 


Imm. 2-mut 


Taarsigassarsiamut akilersuutit 35 %-ii tapiissutitut tunniunneqarsinnaapput. Inuussutissarsi-


utit siuarsarniarlugit taarsigassarsiamut akilersuutinut tapiissut tunniunneqartassaaq taarsigas-


sarsisoq akilersuutip akilerneqarnissaanut piffissarititap iluani akiliisimappat. 


Maleruagassaq manna malillugu akilersuummut tapiissut akilersuutip 35 %-iata tungaanut 


aalajangerneqarsinnaavoq. 


 


Imm. 3-mut 

Taarsigassarsiap angissusaa suliniutillu iluanaarutissai apeqqutaallutik taarsigassarsianut pif-


fissaq akilersuiffiusussaq aalajangerneqartassaaq. 


 


Imm. 4-mut 


Naalakkersuisut piginnaatitaapput inuussutissarsiutit siuarsarniarlugit piumasaqaatinik allanik 


aalajangersaassallutik. Piumasaqaatit allat assersuutigalugu paasissutissanik nutaanik nalu-


naaruteqartussaanermik il.il. attuumassuteqarsinnaapput. Soorunami piumasaqaatigineqartut 


taarsigassarsisitsinermi ilisimatitsissutigineqassapput, taakkulu suliniummut qinnuteqaatigi-


neqartumut attuumassuteqartussaallutik. 


 


§ 14-imut. 


 


Imm. 1-mut aamma 2-mut 


Inuussutissarsiutit siuarsarniarlugit taarsigassarsisitsiniarlutik Naalakkersuisut aalajangerunik 


piumasarisinnaavaat qinnuteqartoq nammineq minnerpaamik 10 %-imik aningaasaliis-


suteqartariaqartoq.  


 


Minnerpaamik akileeqataassutissaq 10 % minnerpaaffissatut isigisariaqarpoq, tassami nalu-


naarutikkut nammineq akileeqataassutissaq annerusoq piumasarineqarsinnaammat, imm. 4 


malillugu.  


 


Imm. 3-mut 


Aalajangersakkami siunnersuutigineqarpoq aammaanneqassasoq aalisarnerup iluani aki-


leeqataassutit aningaasanik allaanerusinnaasut. Naalakkersuisut t akileeqataassutissat pigisat 


nalinginit pilersut missingersorlugit nalilersuissapput, pigineqartup nalikillisaanikkut akia 


nutaaq aallaavigalugu. 


 


Imm. 4-mut. 


Naalakkersuisut nalunaarutikkut qinnuteqartup akileeqataassutissaata anginerulersinnissaa 


malittarisassiuussinnaavaat. Tamanna pisinnaavoq inuussutissarsiut pineqartoq ima ingerla-


lluartigisutut isumaqarfigineqarpat nammineq aningaasaliissutit amerlineqarsinnaallutik. 


 


§ 15-imut. 


 


Imm. 1-imut 


Inuussutissarsiutit siuarsarniarlugit taarsigassarsiat akilersornissaat annerpaamik ukiunut tal-


limanut killilerneqarsinnaavoq. Taamaalilluni periarfissaqarpoq ukiunit tallimanit sivikinne-


rusumik akilersuisitsineqarsinnaaneranut. 

Annertuujusimappatamik oqalunneq aalajangerneqassaaq aningaasat pineqartut amerlassusii-


sa aalajangersimasumik nalilerneratigut, qinnuteqartup akiliisinnaassusianik aalisarnerullu 


pineqartup suuneranik.  


 


§ 16-imut. 


 


Una inatsit malillugu taarsigassarsiaasimasunut tapiissutaasimasunullu pappiaqqanik nalilin-


nik naqissusiinermi akitsuut pillugit Inatsisartut inatsisaat atuuppoq. 


 


Imm. 1-mut 


Aalisarnermik piniarnermillu inuussutissarsiornerup ilaa inuussutissarsiutit siuarsarniarlugit 


taarsigassarsiat aqqutigalugit aningaasaliiffigisassaq naatsorsuutigineqarpoq allanit naammat-


tumik aningaasaliiffigineqarsinnaassanngitsoq. Naalakkersuisut atukkiigunik ilimagissavaat 


pineqartumut aningaasaliissutissat kingulliit amigaataasut. Aningaaseriviit piumasaqartarput 


pigisaq taarsigassarsiniarnermut tunuleaqutaasoq qularnaveeqqusiissutaassasoq. 


 


Namminersorlutik Oqartussat tamakkiisumik pissarsiassamut aningaasaleeqataaneranni nalin-


ginnaassaaq pigisap aningaasaliiffigeqqullugu inuussutissarsiutit siuarsarniarlugit taarsigas-


sarsissutaaniartoq qularnaveeqqutigineqassasoq 1. prioritetimik. ”Sapinngisamik annerpaamik 


qulakkerineq” taamaalilluni nalinginnaasumik imaalissaaq Namminersorlutik Oqartussanut 


qularnaveeqqut salliujunnaassalluni namminersorlutik aningaasaliisut, aningaaseriviunerusut, 


qularnaveeqqusiinermi salliullutik. Aalajangersakkami siunertaavoq taarsigassarsisup atornia-


rnermini atugai tamakkiisut eqqarsaatigalugit annerpaamik eqaallisarniarneqassasoq, Nammi-


nersorlutik Oqartussat aningaasaliinissamut sillimmasiinerat annaanngikkaluarlugu. Qularna-


veeqqusiinermi sallerpaatitaannginnissaq taamaalilluni akuerineqarsinnaavoq. 


Allatulli qularnaveeqqusiinissaq aamma piumasarineqarsinnaavoq angallat naammattumik 


sillimasiissutaasinnaanngippata. 


 


Imm. 2-mut 


Aalajangersagaq tunngavoq pigisanut allanut tamanut, illuunngitsumut aalisariutaanngit-


sumullu, aammalu § 16, imm. 1 malillugu eqqarsaatersuutit pineqartut najoqqutarissallugit. 


Aalajangersagaq taanna malillugu pinngitsoorani qularnaveeqqusiisoqassanngilaq tamanna 


pisariaqartutut isigineqanngippat. 


 


§ 17-imut 


 


Imm. 1-imut 


Naalakkersuisut erniaqartitsineq inuussutissarsiutillu siuarsarniarlugit taarsigassarsiat taarser-


sorneqarnissaat pillugit malittarisassanik aalajangersaasarput. Inuussutissarsiutit siuarsarniar-

lugit taarsigassarsiat naafferarlugit akilerneqarsinnaapput, assersuutigalugu suliat immik-


koortuisa naammassineranni akiligassat allagartaat tiguneqartarnerat malillugu. 


 


Imm. 2-mut 


Inuussutissarsiutit siuarsarniarlugit taarsigassarsiat utertillugit tamaasa akilerneqarnissaat 


imatut pisoqartillugu Naalakkersuisut piumasarisinnaavaat: Erniat utertitsillunilu akiliutit kin-


gusinnerpaamik ulloq akiliiffissaq eqqortoq kingulleq akilerneqarsimanngippata. Piumasaqaa-


taavorli inuussutissarsiutit siuarsarniarlugit taarsigassarsiat tamaasa utertillugit aki-


leqquneqarsinnaasut taarsigassarsisup erniat utertitsillunilu akiliutit tamanna pillugu pi-


umasaqaatip nassiunneqareernerata saqqummiunneqareerneratalu kingorna kingusinnerpaa-


mik ullut arfineq marluk qaangiunneranni. Naalakkersuisut piumasaqaataat ullup akiliiffissap 


eqqortup kingorna saqqummiunneqassaaq, erseqqissumillu oqaatigineqassalluni inuussutis-


sarsiutit siuarsarniarlugit taarsigassarsiat tamaasa utertillugit akilerneqarnissaat piumasaqaa-


taasinnaasoq, piffissarititap qaangiutereerneratigut erniat utertitsillunilu akiliutit akiler-


neqarsimanngippata. Tamatuma saniatigut taarsigassarsiat uterteqquneqarsinnaapput atukki-


ussinermi atugassarititaasut sumiginnarneqarsimanerat najoqqutaralugu, soorlu taarsigassar-


sisup tatiginartumik pissutsit attuumassuteqartut oqaatigisinnaanngippagit qanorpiaq pisima-


sut. Taamaalilluni inuussutissarsiutinik siuarsaanermut atatillugu taarsigassarsisitsinermi ob-


ligationeqarnermi malittarisassat nalinginnaasut malinniarneqarput. 


 


Imm. 3-mut 


Aalajangersakkami aalajangersarneqarpoq piffissami akilersuiffissami eqqorlugu qaqugukkut 


akiliisoqarnersoq. Taamaalilluni piffissami akilersuiffissami ullup akiliiffissap kingorna kin-


gusinnerpaamik ullut 30-t qaangiunnerani eqqortumik akiliineruvoq. Piffissaq akilersuiffissaq 


qaangersimagaanni, tamanna inuussutissarsiutit siuarsarniarlugit taarsigassarsianik sumigin-


naanermik isigineqassaaq. 


 


Imm. 4-mut 


Aalajangersagaq malillugu Naalakkersuisut piffissamik akiliiffissamik kinguartitsisinnaaner-


mik nalunaaruteqarsinnaapput. Kinguartitsinissamik akuersisoqaraangat sumiginnaasoqarneq 


ajorpoq, tassa inuussutissarsiutit siuarsarniarlugit taarsigassarsiat utertillugit akilersorneqar-


nissaanni piumasaqaatit allanngortinnissaat Naalakkersuisut akuerinikuummassuk.  


 


”Piffissami killilimmi atuuttoq” isumaqarpoq aallaaviusumik piffissaq akilersuiffik ataaseq. 


Sivisunerpaamik ukiuni marlunni kinguartitsinissamik akuersissuteqartoqarsinnaavoq. 


 


Piffissami akilersuiffissami akiliinissap kinguartinneqarnissaanut piumasaqaatit tassaapput, 


inuussutissarsiutit siuarsarniarlugit taarsigassarsiat 60 %-ii sinnerlugit qularnaveeqquteqarne-


rat, Naalakkersuisullu naliliissasut akiliisinnaassuseqannginneq piffissami killilimmi atuuttoq. 

Imm. 5-imut 


Imm. 4 malillugu piffissami aalajangersimasumi piffissami akilersuiffimmi akiliinissap kin-


guartinneqarnissaa Naalakkersuisut akuerisimappassuk inuussutissarsiutit siuarsarniarlugit 


taarsigassarsiat piffissap pineqartup sivisoqataanik akilersorneqarnissaat sivitsorneqassapput, 


taarsigassarsisup piffissanut akilersuiffinnut akiliisarnini nangippagu. Taarsigassarsisup pif-


fissami akilersuiffimmi ataatsimi akiliinissaata kinguartitsinissaa akuerineqarsimappat, piffis-


sat akilersuiffissat sinneruttut piffissamik akilersuiffissamik ataatsimik sivitsorneqassapput. 


 


Imm. 6-imut 


Immikkut pisoqartillugu piffissani akilersuiffissani akiliinissat ukiut marluk sinnerlugit kin-


guartinnissaannik Naalakkersuisut akuersissuteqarsinnaapput. Aalajangersakkami isumagi-


neqarpoq malittarisassaq pingaarneq imm. 2-mi allassimasoq malinnagu allatut 


iliuuseqartoqarsinnaasoq.  


 


Oqaatsimi immikkut pisoqartillugu pineqarput napparsimaneq, silap pissusaa inuussutis-


sarsiornermilu akornutit immikkut ittut allat. Assersuutitut taaneqartut tamakkiisuunngillat, 


taamaattoq piumaqaataalluni ”immikkut illuinnartunik” pisoqavittoqarsimanissaa. Aalajan-


gersakkap atuuffissaatut eqqarsaatigineqartut tassaapput qulaani taaneqartutut immikkut pisut, 


pissutsinut aalajangersimasunut imaluunniit tamanut atuuttunut tunngassuteqartut. 


Oqaaseq ”napparsimaneq” isumaqarpoq, sivisunerusumik napparsimaneq taarsigassarsisup 


inuussutissarsiorneranut sunniisoq. 


 


Kinguartitsinissamik periarfissaqarnermut tunngaviuvoq, piffissami killilimmi akiliinissap 


ajornartorsiutaalernissaa. Ukiut marluk qaangiutereerneranni, pisunilu immikkut ittuni ukiut 


marluk sinnerlugit, taarsigassarsisoq akiliisinnaassuseqaqqilinngippat tamanna isigineqassaaq 


isumaqatigiissummik naammassinnissinnaannginnermik. 


 


nalilersortariaqarpoq inuussutissarsiutit siuarsarniarlugit taarsigassarsianik isumaqatigiis-


sutigineqartutut utertitsilluni akiliisinnaassuseqarnersoq, taassumalu kingorna inuussutissasi-


utit siuarsarniarlugit taarsigassarsiat taamaatinneqarlutik qularnaveeqqusiineqarsimappallu 


qularnaveeqqutigineqartorlu tiguneqarluni, takuuk § 22. 


 


§ 18-imut. 


 


Imm. 1-imut 


Naalakkersuisut tungaanniit taarsigassarsiat taamaatinneqarnerannut piffissaq pingaaruteqar-


poq. Tassaniippoq taamaatitsinermi qularnaveeqqusiisoqarsimappat qularnaveeqqutaasorlu 


naleqarpat Naalakkersuisut tigussagaat.  

Imm. 2-mut 


Akiitsut appartinniarlugit ukiumoortumik tapiissut pillugu aalajangersagaq manna peqqus-


summit atuuttumit ingerlateqqitaavoq. Taarsigassarsisoq inatsisit malillugit piumasaqaa-


teqarsinnaanngilaq inuussutissarsiutit siuarsarniarlugit taarsigassarsiat appartinniarlugit uki-


umoortumik tapiissutisisarnissaminut. Taanna ilanngunneqqarpoq atornerluisoqarnissaa pina-


veersaartinniarlugu. 


 


Ileqquusorli imaassimavoq Naalakkersuisut nalinginnasumik taarsigassarsianut sumigin-


narneqarsimasunut ukiumoortumik tapiisarsimallutik akiitsut akilersorneqapallanniassamma-


ta. Periuseq allanngortinniarneqanngilaq, taamaallaalli atornerluisinnaaneq pinaveersartinnia-


rneqarluni. 


 


Ukiumoortumik tapiissutit taarsigassarsisullu ukiumoortumik akiliutai qaammatinut aqqaneq 


marlunnut siuliiniittunut sanilliullugu naatsorsorneqassaaq. Qaammatit taakku 12-t naat-


sorsorneqassapput inuussutissarsiutit siuarsarniarlugit taarsigassarsianik Naalakkersuisut 


ulloq taamaatitsiffianniit. Aalajangersagaq imatut paasineqassaaq Naalakkersuisut tapiis-


suteqartartut inuussutissarsiutinut tapersiisarnermit taarsigassarsiat ulloq taamaatinneqarfiisa 


kingorna taarsigassarsisup akiliutigisartagaasa amerlaqataannik. Aalajangersakkamut atatil-


lugu eqqarsaatigineqarsimavoq taarsigassarsiat sumiginnaaffiginissaannut kajumissaatissanik 


takusassaqassanngitsoq § 13-mi taaneqartunit pilerinarnerusunik taarsigassarsiat akilersornis-


saannut oqilisaataasinnaanerusunik. Maannamut ulluinnarni atugaasutut erseqqissareermat 


ingerlataq taarsigassarsisitsinermut tunuleaqutaasoq sumiginnarneqaruni annaaneqassasoq 


taamalu isertitaqartarnermut tunngaviusoq peerulluni sumiginnaanissamut kajumissaatissaq 


aamma peerneqarsimasssasoq naatsorsuutigisariaqarpoq. Taamaakkaluaq tapissutissat amer-


lassusilerneqarsinnaassapput aalajangersakkap matuma § 13, imm. 2-anit pitsaanerusunik 


nassaarsiorani.  


 


§ 19-mut. 


 


Imm. 1-imut 


Maleruagassaq manna malillugu taarsigassarsisoq akiitsorpassuaqalersimappat, taarsigassar-


sisoq maleruagassaq manna malillugu akiligassaminik isumakkeerfigineqarsinnaavoq. A-


kiitsut unitsinneqarpata akiitsut ernialersorneqarnerat unitsinneqassaaq, takuuk siunnersuutip 


§ 18-ia. 


 


Imm. 2-mut 


Oqaaseq ukiut qaninnerit isumaqarpoq ukiut marluk pingasulluunniit. 

Taarsigassarsisup inuussutissarsiutinut tapersiisarnermit taarsigassarsiaminik ukiuni qanin-


nerni akilersuisinnaanermut periarfissaqarnera, imm. 3-mi pissutsit tunngavigalugit naliler-


sorneqassaaq. 


 


Imm. 3-mut 


Taarsigassarsisup akiliinissamut periarfissaqarnera nalilersorniarlugu taarsigassarsiat amerlas-


susaat taarsigassarsisup inoqutigisaasalu pigisaannut nalilinnut sanilliullugit nalilersorneqas-


sapput, taassuma ataani ileqqaakkanik, taarsigassarsiaasa saniatigut pigisat nalinginik taar-


sigassarsisullu pigisaanik nalilinnik allanik nalilersuineq. Taarsigassarsisup ilinniagaqarnera 


suliffissaqarnermullu periarfissai allat tunngavigalugit nalilersuisoqassaaq, taarsigassarsisoq 


taarsigassarsiat utertillugit akilernissaannut atugassanik isertitaqarsinnaanersoq. Taarsigassar-


sisup qanoq utoqqaatiginera siunissami suliffeqarsinnaaneranut periarfissaqarnerata naliler-


sorneqarneranut ilaatinneqarsinnaavoq.  


 


Imm. 4-mut 


Aalajangersagaq imatut paasineqassaaq taarsigassarsisoq sapinngisani malillugu taarsigas-


sarsiaminik taarsersuisoq ukiut qulit qaangiunneranni taarsigassaminik tamakkiisumik isu-


makkeerfigineqarsinnaasoq. Piumasaqaataavoq nalilerneqassasoq taarsigassarsisup akiliisar-


nini ingerlatiinnassagaa. Nalilersuinermi tunngavigineqassaaq akilersuineq taarsigassarsi-


sumut qanoq nanertuutaatiginersoq. 


 


Imm. 5-imut 


Inuit kisimik suliffeqarfiit pinnagit Naalakkersuisut taarsigassarsiaannik isumakkeerinniffi-


gisinnaavaat. 


 


§ 20-mut. 


 


60-ileereersimanerup kingorna akiitsunik isumakkeerfigineqarsinnaanermik periarfissaq 


eqquteqqinneqarpoq. Aalajangersagaq peqqussummi 2001-imeersumi atuuppoq, peqqussum-


mili 2006-immersumi peerneqarluni. 


 


Aalajangersakkap eqquteqqinneqarnissaanut tunuliaqutaavoq paasinarmat aalisartut piniartul-


lu utoqqalisut arlaqartut akiitsoqalersimammata ukiutik akiitsumillu annertussusii ataatsi-


moortikkaanni akilersuinissaminnut ajornartorsiuteqartunik. Amerlanerit pigisaqanngillat na-


lilinnik akiitsutik matussuserniarlugit tunisinnaasaminnik, taamaalilluni akiitsorineqartoq al-


latut iliorluni akilersorneqarsinnaanani. Naalakkersuisut una siunnersuut aqqutigalugu inuit 


pineqartut periarfissikkusuppaat ataqqinartumik inuussutissarsiutiminnit tunuarnissaannik. 


 


§ 21-mut. 

Inuussutissarsiutinut tapersiisarnermit taarsigassarsiat nuunneqarnissaannut aalajangersagaq 


periarfissiivoq, aamma siusinnerusukkut taarsigassarsiaasimasunut. Piumasaqaataavorli i-


nuussutissarsiutit siuarsarniarlugit taarsigassarsiat ukiut 5-it sinnerlugit ingerlasimanissaat, 


tassa inussutissarsiornermut siuarsaanermut tapersiisarneq pillugu Inatsisartut peqqussutaat 


malillugu inuussutissarsiutinut tapersiisarnermit taarsigassarsiat siunnersuut una malillugu 


ajornartorsiuteqarani sivikinnerpaamik ukiuni 5-ini taarsersorneqarnissaat ilimagalugu taar-


sigassarsiissutigineqartassammata. 


 


Malittarisassanut maannakkut atuuttunut tunngatillugu siusinnerusukkut erseqqissarneqar-


nikuuvoq inuussutissarsiutit siuarsarniarlugit taarsigassarsiat tamassuma kingorna isu-


maqatigiissutigineqartutut utertillugit akilerneqartassasut ilimagineqartariaqartoq. 


Inuussutissarsiutit siuarsarniarlugit taarsigassarsinermi pigisat nalillit qularnaveeqqutigi-


neqartut inuussutissarsiutit siuarsarniarlugit taarsigassarsiat nuunneqarneranni annaaneqartas-


sanngillat. 


 


§ 22-mut. 


 


Inuussutissarsiutit siuarsarniarlugit taarsigassarsianut atuutereersunut akiligassallit nikissin-


naapput, taarsigassarsisoq nutaaq inuussutissarsiutit siuarsarniarlugit tapersiisarnermit taar-


sigassarsinissamut piumasaqaatit eqqortippagit. 


 


Aalajangersakkami taamaallaat aalajangersarneqarpoq akiligassallit nikinneranni taarsigassar-


sisitsisup taarsigassarsisumut pisinnaatitaaffii nalinginnaasut malillugit atuutinneqassasut. 


Tamanna imatut isumaqarpoq taarsigassarsisoq nutaaq isumaqatigiissummi pisinnaatitaaffin-


nik pisussaatitaaffinnillu tamanik tigusissasoq. Isumaqatigiissutit taamaallaat allanngortin-


neqarsinnaapput Naalakkersuisut akuersippata. 


 


§ 23-mut. 


 


Imm. 1-imut 


§ 23 malillugu inuussutissarsiutit siuarsarniarlugit taarsigassarsiat taamaatinneqarnissaannik 


Naalakkersuisut aalajangiisinnaapput, taarsigassarsissutigineqartut tapiissutigineqartulluunniit 


paasissutissat eqqunngitsut tunngavigalugit tunniunneqarsimappata. Inuussutissarsiutit si-


uarsarniarlugit taarsigassarsiat taamaatinneqarpata inuussutissarsiutinut tapersiisarnermi taar-


sigassarsiat ingerlaannaq utertillugit akilerneqassapput. §§ 11 aamma 17 imm. 2 malillugit 


taarsigassarsiat Naalakkersuisunit atorunnaarsinneqarsinnaapput obligationinut aalajanger-


sakkat tunngaviusut nalinginnaasut najoqqutaralugit. Aalajangersakkami aamma oqaatigi-


neqarpoq Naalakkersuisut tapiissutit uterteqqusinnaagaat § 11-mi taaneqartut najoqqu-

taralugit. Tapiissutit uterteqquneqarsinnaapput inuussutissarsiutigalugu umiatsiaararisamut 


piumasareqqaakkat naammassisineqarsinnaanngippata, tassa imaappoq inuussutissarsiuti-


galugu piniarnermut inuussutissarsiutigaluguguluunniit aalisarnermut inuussutissarsiutissatut 


aamma umiatsiaaraq annerusumik inuuniutigalugu nalunaarsorsimanera eqquutititinneqarsin-


naanngippat. 


 


Aaamma taarsigassarsisimaneq atorunnaarsinneqarsinnaavoq § 5, imm. 1 malillugu pisiarisi-


masat tunineqarsimappata qularnaveeqqusiunneqarsimappataluunniit. Aaalajangersagaq § 11 


nr. 7-imiittoq periarfissiivoq tapiissutit uterteqqunissaannut § 11 nr. 5 malillugu tuniniaasima-


nerup uppernarsarneqarnissaanit allaasumik pissuteqartoqarsimappat atugassarititaasut pi-


umasarisallu tapiinermut tunngasut eqquutitinneqannginneranni.  


 


Pisortanut taarsigassarsiat kinguaattoorutit akilersinniarnissaat pinngitsoortitsiniarnerilu pil-


lugit Inatsisartut inatsisaat qaqugumulluunniit atuuttut Inatsisartut inatsisaat manna malillugu 


pinngortunut atuupput. 


 


Naalakkersuisut naliliippata eqqunngitsunik paasissutissiisoqarsimasoq paasissutissiissutigi-


neqartut eqqortuunersut Naalakkersuisut misissussavaat. 


 


Imm. 2-mut 


Inuit suliffeqarfiilluunniit inuussutissarsiutinut tapersiisarnermit taarsigassarsianik tapiissuti-


nilluunniit pissarsisut aningaasaqarnerminni pissutsinik Naalakkersuisunut paasissutissiisus-


saatitaapput. Paasissutissiisussaatitaaneq paasissutissanut Naalakkersuisut pigeriigaannut al-


lannguutinut taamaallaat atuuppoq. Paasissutissiisussaatitaaneq taamaallaat taarsigassarsisit-


sinermut tapiiffigineqarsinnaanermulluunniit tunngassuteqartunut atuuppoq.  


 


Oqaatsimi annertuumik allannguutit pineqarput allannguutit inuussutissarsiutit siuarsarniar-


lugit taarsigassarsianik utertitsilluni akiliisinnaanermut periarfissanut sunniuteqartut. Pissutsi-


nut taarsigassarsisitsinermi tapiinermulluunniit pingaaruteqartunut uppernarsaatinik taarsigas-


sarsisup nassitsinissaanik Naalakkersuisut piumasaqaateqarfigisinnaavaat. 


 


Oqaatsimi aningaasatigut pineqarpoq inuussutissarsiornermi suliffeqarnermiluunniit pissutsit, 


assersuutigalugu inuussutissarsiummik ingerlataqarunnaarneq, suliffeqarfiillu eqqarsaati-


galugit assersuutigalugu piginnittuni pissutsit allanngornerat.  


 


Utertitsilluni akiliisitsisinnaaneq pisortanut taarsigassarsianik kinguaattoorutit akilersinni-


arneqarnissaat pinngitsoortitsiniarnerlu pillugit Inatsisartut inatsisaanni malittarisassat 


qaqugukkulluunniit atuuttut malillugit pissaaq. 

Imm. 3-mut 


Aalajangersakkami Naalakkersuisut misissuinissamut periarfissinneqarput, tassa piumasaqaa-


teqartoqarneratigut inuussutissarsiornermi umiatsiaaraq atorlugu aningaasat isertitat upper-


narsaataat nassiunneqartussaammat. Misissuinermi uppernarsarneqarsinnaavoq umi-


atsiaaqqamut tapiinermi piumasaqaatit malinneqarnersut. Siunnersuutigineqarpoq misissuinis-


samut periarfissat taakku ilanngunneqassasut tapersiinermi aningaasat tapiissutiviusut eqqor-


tumik atorneqarnissaannik ilimagisaqarnissaq annertusarniarlugu. Uppernarsaatit tassaasin-


naapput pisanik tunisinermi allagartat, pisinermi uppernarsaatit, akiligassat allagartaat 


imaluunniit skattekorti. 


 


Inuussutissarsiutigalugu umiatsiaaqqamit pisanik tunisassianik tunisinermi pineqartut aalisar-


nermit piniarnermillu pisat pineqarput. Taakku tunisasssiat suliareqqigaasinnaapput imaluun-


niit suliareqqitaanatik. Aalajangersagaq ima paasineqassanngilaq umiatsiaaqqamit tuniniaa-


neq kisimi pineqartoq. Aamma tunisassiorfinnut, kalaalimineerniarfinnut assigisaannullu 


pineqarput. 


 


§ 24-mut. 


 


Naalakkersuisut annertunerusunik malittarisassiornissaannut annertuumik pisinnaatinneqar-


put, tamannalu eqaatsumik periuseqarsinnaanermik kissaateqarnermik tunngaveqarpoq.  


 


Aaliangersagaq periarfissaarussinnermik isumaqanngilaq, imaattoqarsinnaammammi, pisari-


aqartoqarneq naapertorlugu inuussutissarsiornermut siuarsaanermik periarfissiinissaq sukka-


suumik naleqqussarneqarsinnaasoq. Taamaattoq ilimagineqanngilaq, 1-miit 5-mut taaneqartut 


saniatigut, malittarisassanik allanik atuutilersitsisoqartariaqartoq.  


 


Aaliangersagaq annertunerusumik atorneqarsimanngilaq, kisianni nalilerneqarpoq, naleqqut-


tuunerussasoq, inuussutissarsiornernut pingaarnernut ineriartortitsinermi Naalakkersuisut 


sukkasuumik killilersuisinnaanissaat, inuussutissarsornerup taassuma ineriartorsimanera naa-


pertorlugu.  


 


Nr. 1-imut 


Inuussutissarsiutini immikkoortut imaluunniit suliniutit immikkoortut aalajangersimasut si-


uarsarneqarnissaat Naalakkersuisut kissaatigippassuk, tamanna nalunaarusiornikkut pisin-


naavoq. 


 


Taarsigassarsisinnaanermut tapiissutisisinnaanermullu piumasaqaatinut tunngatillugu Naalak-


kersuisut aalisartuunerup piniartuunerullu nassuiarneqarnerisa allanngortinneqarneranik ma-


leruagassanik aalajangersaasinnaapput, taamattaaq allannguinerit taakku una inatsit malillugu 

qanoq kinguneqarumaarnerannut tunngatillugu. Aalisartut piniartullu ilianniaqqinnissaannik 


Naalakkersuisut maleruagassanik aalajangersaasinnaapputtaaq. 


 


Nr. 2-imut 


Nunap immikkoortuani aalajangersimasumi ineriartornerup siuarsarneqarnissaa Naalakkersui-


sut kissaatigippassuk, inatsit una malillugu immikkoortut aalajangersimasut annertunerusumik 


siuarsarniarneqarpata imaluunniit inuussutissarsiutinut tapersiisarnermit taarsigassarsisinnaa-


nermut tapiissutisisinnaanerluunniit periarfissat killilerniarneqarpata. 


 


Nr. 3-imut 


Inuussutissarsiutit siuarsarniarlugit taarsigassarsiat akilersorneqarneranni tapiissutit pillugit 


Naalakkersuisut malittarisassanik aalajangersaasinnaapput, taassuma ataani tapiissutit anner-


tussusissaat tapiissutinillu pissarsiniaraanni piumasaqaatit suut naammassineqarsimassanersut. 


 


Nr. 4-imut 


Qinnuteqartup ilinniagaqarsimanissaanik piumasaqaatit pillugit Naalakkersuisut malittarisas-


sanik aalajangersaasinnaapput. Aammattaaq suliniutit pineqartut piviusunngortinneqarsinnaa-


nerinik qulakkeerinninnissamut pisariaqartutut naliliisoqartillugu aningaasatigut teknikkik-


kullu piumasaqaateqartoqarsinnaavoq,  


 


Nr. 5-imut 


Inatsit una malillugu allaffissornikkut ingerlatsinermi aamma inatsimmik malinninnissamut 


kommuninut piumasaqaatit pillugit Naalakkersuisut malittarisassanik aalajangersaasinnaap-


put. 


 


§ 25-mut 


 


Imm. 1-mut 


Siunnersuutigineqarpoq inatsit 1. januar 2013 atuutilissasoq. 


 


Imm. 2-mut 


Inatsisip atuutilernerani Aalisarnermik piniarnermillu inuussutissarsiutillit inuussutissarsior-


nerannik siuarsaaneq pillugu Inatsisartut peqqussutaat nr. 10, 20. november 2006-imeersoq 


atorunnaassaaq. 


 


Imm. 3-imut 


Inuussutissarsiutinut tapersiisarneq pillugu Namminersornerullutik Oqartussat nalunaarutaat 


nr. 12 12. december 1984-imeersoq atuutiinnassaaq, inatsimmi uani Inatsisartullu 

peqqussutaanni allani pisinnaatitsineq malillugu malittarisassatut aalajangersakkat malillugit 


taarserneqarnissaata atorunnaarsinneqarnissaataluunniit tungaanut. 


 


Imm. 4-imut 


Inatsisit siusinnerusukkut atuuttut tunngavigalugit taarsigassarsiaritinneqarsimasut tapiis-


sutaassimasulluunniit taarsigassarsisitsinermi tapiissuteqarnermiluunniit isumaqatigiissutigi-


neqarsimasut tunngavigalugit ingerlanneqassapput. 


 


 


 


 





